
Als u gegevens uit deze bewerking gebruikt voor genealogische of historische doeleinden, dient een
verwijzing naar deze bewerking vermeld te worden. Bij gebruikmaking van gegevens uit deze bewerking
ten behoeve van publicaties, in welke vorm dan ook, moet een adequate bronvermelding naar deze
bewerking worden vermeld.

Nr. 1 folio 2 d.d. 31-03-1452.

In Alphijn.
Wij Gherijt Heerman ende Gherijt Rijswijc schepenen in Leiden oirkonden dat voor ons quam
Gheertruut Jan Dircxz. weduwe mit hoirs ghecosens voichts hant ende gheliede dat si ghegeven heeft
in recht aelmissen ende puerlicken om goidswillen tot enen vrien eigen die gasthuijs meesteren van
Sint Lijsbetten gasthuijs tot Leijden als Jan Willemsz. ende Bouwen Hugensz. tot des voirsz. gasthuijs
behoef, die rechte helft van vijf margen lants ende dair toe hoer lijftocht ende bruijckwair van die ander
helft vanden selven land die zij dair an heeft na wtwisinge des briefs die sij dan of heeft bezegelt mit
twie scepenen zegelen ende mit der stede zegel van Leijden voirt meer gheeft die voirsz. Geetruut den
gasthuijs voirn. sulke gelden als vanden voirsz. landen verschenen sijn tot desen dage toe. Welc lant
voirsz. gelegen is inde ambocht van Alphen bij den dorp an twie sticken gehieten die oude stienplaets
ende bruijct nu ter tijt Willem Dirc Pietersz.. Des heeft dat een stick van vierdalv morgen, gelegen an
die noortsijde Jan van Zijl Claisz., an die zuijtsijde Kerstent Allertsz., Jacop Romersz. ende Jacob Maes,
streckende voir vten Rijn after an die weteringe. Ende dat ander stuck van die anderhalf margen lants
dat gecoft is tegen Huge Jacobsz. is gelegen langes die weteringe. Ende Geertruiut voirsz. lovede die
gasthuijs meesteren voirsz. tot des gasthuijs behoijf dit voirsz. lant mitter lijftocht ende verleden lanthuer
als voirsz. staet te waren jair ende dach alse recht is alsmen vri lant, lijftocht ende lanthuer sculdich is
te waren. Voirt soe gaf Geetruut voirsz. over en scout quijt den gasthuijse voirn. alle recht, eijgendom
ende toeseggen dat sij ande voirsz. lande, lijftocht ende verleden lanthuer ghehadt heeft tot desen
dagen toe. In oirconde desen brieve bezegelt mit onsen zegelen. Int jair ons heren duijsent vierhondert
twie ende vijftich upten lesten dach in maert.
Nr. 2 folio 2v. d.d. 30-07-1465.
Wij Dirc van Zijl Jansz. ende Sijmon Paedsze Pietersz. scepenen in Leiden oirconden dat voir ons quam
Ever Jansz. ende geliede dat hi vercoft heeft die gasthuijs meesteren van Sinte Lijsbetten gasthuis tot
Leiden alse Gerijt Bolse, Mouwerijn Hermensz. ende Bouwen Hugesz. tot des gasthuijs behoef vijf pont
hollants comans paijments siaers, te betalen alle jair tot Sinte Pieters daghe ad Cathedram, dair of den
eersten termijn verscinen sel tot Sinte Pieters dage ad Cathedram int jair ses ende tsestich
naestcomende. Te versien ende staende op Ever Jansz. voirsz. drie vierendelen van eene woeninge
mitten lande dair toe behoerende, min een sestienden deel vanden drie vierendelen van der selfve
woeninge ende lande. Dair of dat vierde vierendeel ende tsesthiendendeel van den drie vierendelen
voirsz. toehoirt Gerijt Pieter Deversz. Ende die hele woeninge mitten lande dair toebehoerende is groot
sessendertich morgen lants ende sijn gelegen mitten westende int ambocht van Arleveen ende mitten
oesteijnde int ambocht van Outshoren. Ende heeft belegen an die zuijtside meester Cornelis van Noirde
mit cappelrilant ende Louweijs Willemsz. die backer, an die noirtside Willem Dircxz. mit die oude
stienplaets ende Florijs Clais Willemsz.z. mit die huelcap(el) ende Wolf Dircksz., streckende voir wt den
Rijn after an die wech van Outshoirn. Mit voirwaerden dat Ever voirsz. sijnen erfven ende nacomelingen
besitters vanden drie vierendelen int sestiendendeel vanden drie vierendelen vanden voirsz. lantden
niet wtginnen verdelfven noch verstienplaetsen of ontgronden en sullen in gheenre manieren. Ende
Ever Jansz. voirsz. ende Pieter Ever Jansz. loveden mit ghesamender hant ende elcx voir al die
gasthuis meesteren van Sint Lijsbetten gasthuijs voirsz. ende diet naemaels wesen sullen tot des voirsz.
gasthuis behoef dese voirsz. vijf pont paijments tsiairs inder manieren voirsz. vri te waren iair ende dach
als rechtis ende alsmen vri renten op eijgen erve sculdich is te waren ende dat op dese woninge mitten
sesendedertich morgen lants dair toe behorende anders geen renten en staen dan op die hele woninge
ende landen, drie gouden nobelen tsiairs ende vijf wilhelmus scilden siairs. Ende op Ever Jansz. drie
vierendelen van der voirsz. woninge mijn een sestiendeel vanden drie vierendelen voirsz. derdalfven
wilhelmus scilt siairs die Jan Sijmon Hermansz.z. dair op heeft. Ende wairt dat dese drievierendelen
min een sestiendeel vanden drie vierendelen van der woninge mitte lande dair toe behoerende niet
goet ghenoich en wair dese voirsz. vijf pont paijments tsiairs an te verhalen, soe selmen dat versien
ende verhalen an alle die goeden die Ever en Pieter sijnen voirsz. (soon) nu ter tijt hebben of hier
naemaels vercrigen mogen, roerende ende onroerende, wair die gelegen sijn of wair men die bevinden
mach. Ende Ever voirsz. lovede Pieter sijn soon voirsz. hier of scadeloos te houden. Ende hier of belide
hem Ever voirsz. wel voldaen ende betaelt, den lesten penninck mit den eersten. In oirkonden desen
briefve bezegelt mit onsen zegel. Int jair ons heren dusent vierhondert '65 upten dertichten dach in julio.
Nr. 3 folio 3v. d.d. 19-08-1460.

Koukerck.



Wij Sijmon Paidze Pietersz. ende Wouter IJsbrantsz. scepenen in Leiden oirconden dat voir ons
guamen Willem Willemsz. ende Jan Vos Ghijsbrechtsz. ende ghelieden dat sij samentlic vercoft hebben
die gasthuis meesteren van Sinte Lijsbetten gasthuis tot Leiden alse Jan Willemsz. ende Pieter
Burgairtsz. tot des gasthuis behoef drie morgen lants luttel min of meer. In welke drie morgen mede
gherekent is die helfte van ander half hont ende sestien gairden lants die dair vercorfven sijn. Gelegen
an Airnt Brunensz. sijnde. Welcke drie morgen lants ghelegen sijn inden ambocht van Coudekerck in
een weer lants dat gehieten is Jans Vriesen weer, dair Simon Jacobsz. nu ter tijt op woent, streckende
vten Rijn tot inde afterdijc. Ende heeft belegen an die een sijde Florijs Claisz. ende an die ander sijde
Dirc van Zwieten. Ende Willem ende Jan voirsz. loveden mit ghesamender hant ende elcx voir al die
gasthuis meesteren voirsz. of die naemaels wesen sullen tot des voirsz. gasthuis behoef dese drie
morgen lants ghelijck voirsz. staet vri te waren jair ende dach als recht is ende alsmen vri lant ende
eijgen erf als recht is te waren in ambocht dairt ghelegen is. Ende Willem ende Jan voirsz. loveden
malcander elc den anderen van der helft hier of scadeloes te houden. Voirt soe belieden hem Willem
ende Jan Vos voirn hier of wel voldaen ende betaelt, den lesten penninck mitten eersten. In oirconde
desen brieve bezegelt mit onsen zegelen. Int jair ons heren dusent vierhondert ende tsestich vten
negentiensten dach in augusto.
Nr. 4 folio 4 d.d. 30-06-1436.
Wij Aernt van Rollant ende Lou van der Goude scepenen in Leijden oirkonden dat voir ons quam
Gheertruijt Claes Rampen weduwe mit hoirs ghecorens voijchts hant ende gheliede dat sij vercoft heeft
Willem Gerijt Hoechstraetsz. twie hont lants gelegen inden ambocht van Coudekerck in Jans (Vrie)
Vriesen weer, streckende van vten Rijn anden afterdijc. Ende Gheertruijt voirsz. lovede Willem voirsz.
dit voirsz. lant te waren jair ende dach alse recht is alsmen vri eijgen erve sculdich is te waren. Ende
hier of liede hoir Gheertruijt voirsz. voldaen ende betaelt den lesten penninck mitten eersten. In oirkonde
desen brief bezegelt mit onsen zegelen. Int jair ons heren duijsent vierhondert ses ende dertich upten
lesten dach in junio.
Nr. 5 folio 4v. d.d. 20-08-1471.
Wij Dirc van Zijl Jansz. ende Joest van der Laen scepenen in Leijden in Leijden oirconden dat wij mit
Jan van Zwieten scout tot Leijden dair an ende over waren ten huse van Willem van Lewen die lach in
zijn ziecbedde, vewant mitten heijlichgen sacramente des heilichgen altairs, wetende ende machtich
zijnre zinnen. Aldair dat Willem voirsz. over gaf die gasthuijs meesteren van Sinte Lijsbetten gasthuis
tot Leijden alse Gerijt Boeijt, Gerijt Bolse ende Jan Gherijtsz. tot des voirsz. gasthuijs behoef, enen
scepenen brief dair dese brief doirsteken is, mit recht ende mit vonnisse alse recht is. Ende scepenen
wijsden die gasthuijs meesteren voirsz. ende diet nhaemaels wesen sullen tot des voirsz. gasthuijs
behoef dair mede te winnen ende te verliesen in allen scijn oft Willem voirn. selve waer. Des zijn
voirwaerden dat die gasthuijs meesteren ende diet namaels wesen sullen van des voirsz. gasthuijs
wegen mitten voirsz. scepene brief niet meer winnen en sullen dan een derdendeel van sestalf hont
lants. In oirkonden desen brieve bezegelt mit onsen zegelen. Int jair ons heren duijsent vierhondert een
ende tseventich upten den twintichsten dach in augusto.
Nr. 6 folio 6 d.d. 13-10-1464.

Leijderdorp.
Wij prior ende ghemeen convent der Regulieren cloester van Onser Liever Vrouwen ter Engelendael
tot Leijderdorp doen condt allen luden dat wij vercoft hebben die gasthuis meesteren van Sinte
Lijsbetten gasthuis staende binnen Leijden in Onser Liever Vrouwen camp alse Jan Willemsz., Dirc
Florijs Mommensz. ende Gerijt Bolse tot des voirsz. gasthuis behoef, twie morgen lants gelegen inden
ambocht van Leiderdorp in een camp van ses morgen die ghehieten is die Does venne, dair die ander
vier morgen nu ter tijt of toe behoeren Willem van Bosch erfnamen. Welcke Doesvenne belegen hebben
an die oostzide Jan Willemsz., an die zuijtsijde Dirc Willems van Lewensz. erfnamen ende joncfrou
Katrijn van der Does mit ghemeenre ande(ren), an die westside die heren van Sint Jan te Haerlem, an
die noortside heer Claes Crier die pastoir van Hoghelant te Leiden. Ende wi prior ende ghemeen
convent voirsz. gheloven voir ons ende voir onse nacomelingen den gasthuijs meesteren voirsz. of diet
namaels wesen sullen tot des voirsz. gasthuijs behoef dese voirsz. twie morgen lants te waren iair ende
dach als recht is ende alle commer of te doen die dair nu ter tijt up staet. Ende hier of belien wij ons
vanden voirsz. gasthuis meesteren wel voldaen ende betaelt, den lesten penninck mit den eersten. In
kennisse der wairheit soe hebben wij desen brieve bezegelt mit ons ghemeen convents zegel hier an
ghehangen. Int jair ons heren dusent vierhondert ende '64 upten dertienden dach in octobri.
Nr. 7 folio 6v. d.d. 10-03-1436.
Wij Gherijt van Oistgheest ende Jan (cre)mer Ghijsbrechtsz.z. scepenen in Leiden oiconden dat voir
ons quam Jacob Claisz. ende gheliede dat hi anghenomen heeft te poirtrecht van Jan van der Wairde
vijftalf hont lants luttel min of meer, den hoop om drie gouden wilhelmus scilde achtien penningen min,
of paijment hoire wairde siairs. Te betalen alle iair tot Voirscoten ende Valkenburger marcten. Welc lant



voirsz. ghelegen is inden ambocht van Leijderdorp inden Wairt. Ende heeft belegen an die noirtsijde
Jan vanden Wairde voirsz. ende an die oostside Hughe meester Henrijcksz., an die zuijtside Dirc Claisz.
ende an die westzijde Floris van Boschhusen, al mit horen landen. Ende tot wat tiden dat dit voirsz. lant
in coop of in besterfte quame, soe selment vervoirhuiren mit half den renten voirsch. Ende wair dat
salze dat dit voirsz. lant ghesplit worde, so selmen die renten voirsz. dan up setten voet voets ghelijc,
roede roede gelijc, elc nae sinen beloip. Ende dat mede te vervoirhuiren mit half den renten hoe dattet
ghesplit wort als voirsz. is. Ende voirt so sel Jacob voirsz. die graft ghebruken tot wt den ouden Rijn tot
an sijn lant geliken den ghenen die dair in gheérft sijn. Ende dit selln wesen gouden wilhelm hollantse
scilde, voir desen dage geslegen. In oirconde desen brieve bezegelt mit onsen zegelen. Int jair ons
heren dusent vierhondert ses ende dertich upten tienden dach in maert.

Nr. 8 folio 7 d.d. 08-10-1490.

Wij Clais Jan Claisz. ende Jan van der Laen scepenen in Leiden oirconden dat voir ons quam Margriet
Bertouts wedewij van Bakenesse mit hoir ghecozen voichts hant ende gheliede dat sij vercoft heeft die
gasthuijs meesteren van Sinte Lijsbetten gasthuijs tot Leiden alse Gerijt Boeijt, Gerijt Bolse ende Huge
Andriesz. tot des voirsz. gasthuijs behoef, die helfte van drie morgen lants, luttel min of meer, biden
hoop sonder maet gelegen inden ambocht van Leijderdorp ghemeen mit Jacop van Poelenburch. Ende
heeft belegen an die zuijtside Florijs Jacopsz., an die noirtzide ende an dat westeijnde die heilichge
geest tot Leijden ende dat oesteijnde die Zijl. Ende Margriete voirsz. ende Huge Spruijt loveden met
ghesamender hant ende elcx van al die gasthuijs meesteren voirsz. ende diet naemaels wesen sellen,
tot des voirsz. gasthuijs behoef die helft vanden drie norgen lants , luttel min of meer inder manieren
voirsz. vri te waren jair ende dach als rechtis ende alsmen vrij lant ende eijgen erve sculdich is te waren
gheliken buerlant inden ambocht dairt gelegen is. Ende Margriete voirsz. lovede Huge voirnoemt hier
of scadeloes te houden. Voirt so beliede hair Margriete voirsz. hier of wel voldaen ende betaelt den
leste penninck mitten eersten. In oirkonde desen briefve bezegelt mit onsen zegel. Int jair ons heren
dusent vierhondert ende tseventich upten achten dach in octobri.

Nr. 9 folio 7v. d.d. 20-02-1429.

Wij Florijs Paedszesz. ende IJsbrant van Alckemade scepenen in Leiden oirkonden dat voir ons quam
Jan Dirc Conensz. ende geliede dat hi gegeven heeft puerlicken om goids wille in rechter aelmissen
Sinte Lijsbetten gasthuijs dat gelegen is in Onser Vrouwen prochie inden Camp, twie morgen lants die
ghelegen sijn inden ambocht van Leiderdorp. Ende heeft belegen an die zuijtside Sint Andries vicarien
lant ende an die noirtside Pouwels Crijnersz., streckende voir wt die Maern afterwairts an Nannen van
Lis ende Henrijck van der Does lant. Welke voirsz. twie morgen lants gecoft sijn tegen die goodshuijs
meesters van Sinte Pieterskercke te Leiden die een morgen int iair ons heren dusent vierhondert negen
ende twintich tot gasthuijs behoef voirsz. nae inhout des scepenen briefs die daer of is. Ende die ander
morgen lants wort ghecoft int iair ons heren dusent vierhondert vijf ende twintich teghens die goidshuijs
meesters die doe ter tijt waren. Ende mit desen twie morgen lants voirscreven sijn voldaen ende betaelt
die hondert gouden vrancrijxe cronen die Jan Dirc Coenen ende Catrijn Willems dochter sijn wijf den
voirnoemde gasthuijse beloefden ende toescreven inden brief die die stede van Leiden bezegelt heeft
van Sinte Lijsbetten gasthuijs voirn. roerende. Voirt so lovede Jan Dircksz. den gasthuijse voirsz. dese
voirn. twie morgen lants te waren jair ende dach alse recht is also vrij als hem die in coopswair an
gecomen sijn vanden goidshuse tSinte Pieters voirn. In oirconde desen brief bezegelt mit onsen zegel.
Int jair ons heren dusent vier hondert negen ende twintich upten twintichsten dach in februario.

Nr. 10 folio 8 d.d. 05-02 1429.

Wi Floris Paedtszesz. ende Jan Heerman scepenen in leiden oirkonden dat voir ons quamen die
goidhuijs meesters van Sinte Pieterskerck te Leiden alse Wermbout Nannensz., Willem Heerman
Pietersz. ende Aellewijn Bairntsz. also Henric Heermansz. hoir vierde mede ghesel oflivich worden is
ende ghelieden dat sij van des goidshuis weghen voirn. bi consent des biscops van Utrecht ende bi
goetduncken der vroescap vander prochien vercoft hebben Jan Dirc Coenensz. tot Sinte Lijsbetten
gasthuijs behoef ghelegen in Onser Vrouwen prochie inden Camp een morgen lants, ghelegen inden
ambocht van Leiderdorp in ghemenghender voer mit Jan Dirc Coenensz. voirsz. Ende heeft belegen
an die zuijtzijJde Sinte Andries vicarien lant, an die noirtside Pouwels Reijnersz., streckende voir vter
Maern after wairts an Nannen van Lis ende Henrijc van der Does lant. Ende die goidshuijs voirn. loefden
Jan Dirc Coenensz. voirsz. tot gasthuijs behoif voirn. dit voirsz. lant te waren jair ende dach als recht is
alsmen een vri eigen lant sculdich is te waren. Voirt gheliede hem die goidshuijs meesters voirn. tot
goidshuijs behoif hier of voldaen ende betaelt den lesten penninck mit den eersten. In oirconde desen
briefve bezegelt mit onsen zeghelen. Int jair ons heren dusent vierhondert neghen ende twintich upten
vijfften dach in februario.

Nr. 11 folio 8v. d.d. 17-03-1514.

In die name des heren amen. Bij ende overmits dese teghenwoirdichge instrumente sij kenlic ende
openbair allen ende een ijegheliken dat inde jare der gheboirte des selfven ons heren duijsent



vijfhondert ende viertien der twienden indictie den seventiensten dach in martio naden middach ter
drieder uren of dair omtrent der pontificaneons alre heilichste in gode vaders ende heer herekoms
vander godliken voersichticheit paeus die tiende in sijn eerste jair in teghenwoirdicheijt mijns ghemeens
notarijs ende der tugen hier onder bescreven dan toegeropen heeft hair in proper persoone
ghepresenteert die eersamighe ende discrete vrouwe Heil Airnt Pouwelsz. dochter des bisdoms van
Utrecht mit Vranck Bouwijnsz. hoir man ende voecht als ghifter ende wairachtich collaetster als sij seide
eenre officie van eenre misse des weecs als saterdaechs te doen celebreren. Ende te celebreren in
Sinte Lijsbetten gasthuis inde prochie van Onser Lieve Vrouwen kerck in die stede van Leiden, ghesont
haers wetenheits, verstants memorien ende hairs lichaems ut punia facie appacint, sonder enige
valscheit, bedroch of cuncunentie mer wt hoire vrier wetenheit ende vrie wille als sij seide wel deliberert
ende beraden die alder beste maniere weghe rechte ende forme die sij heeft ghemogen ende mach
heeft dat voirseide officie ende sijn recht dair toe voir hair selfven erfghenamen ende nacomelingen
gheresigneert, resigneert ende overghegeven den eerbairen mannen die gasthuis meesters des
selfven Sinte Lijsbetten gasthuijs voirsz. inder tijt wesende, in sulcker manieren ende forme als doe dan
openlic ende openbair ghescreven in een papieren cedele ghelesen worde. Welcke inhout is aldus:
Condt ende kenlic si een ijeghelic dat die eerbare vrouwe Heil Airnt Pouwelsz. dochter mit Vranck
Bouwijnsz. hoir ghetroude man ende voechts hant als wairachtige ghefter patronisse ende collaetster
van eenre officie van eenre misse ter weke te doen des saterdaechs legghende in Sinte Lijsbetten
gasthuis tot Leijden in Onser Vrouwen prochie. Welcke officie ghefundeert, ghemaict ende beghift is
van hair over ouder die welcke oick principael fundatoirs sijn gheweest vant selve gasthuijs. Om welcke
officie te bewaren ende missen te doen up haren dach als dat behoirt voir die arme menschen ende
sielren die dair sijn. Soe sijn dair enige priesteren geweest die dat officie qualicken bewairt hebben
ende die missen hebben on ghedaen, gelaten ende enen wel die emolimenten ende renten dair toe
staende ontfangen ende somtiden ghecomen op ander dagen alst hem beliefden, alsoe dat die uterste
wille van die fundatoirs dair in niet ghedaen noch ghehouden en is gheweest. Wair of die eerbare
vrouwe Heijl voorsz. veel clachten ghehout hevet ende hair ghedaen sijn van oude ende doechtelicke
personen. Ende want dat tselfde officie nu ter tijt vaceert overmidt den doot van heer Pieter Jansz.
priester die dair laetste besitter of was, soe heeft dese voirsz. collaetster ende patronisse mit hair man
ende vrienden ghesocht ende nairsticheijt ghedaen al diese hebben connen ende mogen doen om die
fundacie ende brieven van officie voirsz. te vinden ende te voirscijn ende in dat licht te brengen ende
dan na te doen ende te doen doen. Ende na dat sij die fundacie ende brieve niet en hebben connen
vinden ende seker sijn ende inder wairheit vernoemen hebben dat die fundacie ende briefven
ghecasseert gheraseert ende te niet te sijn. Soe is hair ghedaen gheweest van hair vrienden alle
gescele, twist pleiten ende moijnissen die onder die vrienden soude mogen commen ende in
toecomende tiden upstaen dat selfde officie te willen gheven dat sijs ouden haer recht ende toeseggen
dat dan toe heeft voir hair ende nacomelingen te re...cieren over te gheven ende buten te gaen ende
op te dragen ende te gheven inder ewicheit die eerbair mannen ende gasthuijs meesters van tselfde
Sinte Lijsbetten gasthuus voirsz. inder (tijt) wesende. Ende dat die priester die dese saterdaechse misse
ghedaen sal hebben eerlicken gheloont datter dair meer is van die renten ende emolimenten comen
sel totten armen ende siecken menschen behoef. Soe ist dat si niet en wil toenen te wesen
weerspannnich der vrienden ende gueden raet heeft die voirsz. eerbaer ende discrete vrouwe Heijl
Airnt Pouwelsz. dochter voirsz. als wairachtichge patronisse, ghifter ende collaetster mit Vranck
Bouwensz. hair ghetrouwede man wel beraden mit goede deliberatie niet om ghiften noch om gaven
noch gunste, mer puerlick om goids willen ende om dat die missen voirsz, emmer ghedaen sellen
worden gheremmiceert over ghegeven ende te buten gaen, overgheeft, renunceert ende te buten gaet
met desen allen haren toeseggen privilegie ende intresse voir hair selfven ende hair nacomelingen, wie
dat soude mogen wesen dat sij ghehadt heeft ende hevet totter ghiften ende collage dat voirsz. officie
van die saterdages misse in Sinte Lijsbetten gasthuijs voirsz. Ende heeft dat selve recht, toeseggen
ende previlegie ghegeven ende gheeft mit desen voir selven ende hair nacomelinghen dat sij heeft
ghehadt totter ghiften ende collacie van dat selfde voirsz. officie mit die emolumenten ende renten die
dair toe sijn na inhout ende wijsen van dat regijster van heer Victor Jansz.slaetst besitter ende die
voirvaders als een stuc lants, leggende in Leijderdorps ambocht met Sinte Cathrinen gasthuis gemeen.
Ende belent an die west sijde Meijns Egberts dochter, an die noirt ende zuijtsijden dat clooster van
Roomburch ende an die oostsijde die broeders kae. Nu ter tijt rentende des jairs thien rijns gulden
current den eerbair mannen ende gasthuijs meesters van Sinte Lijsbetten gasthuijs voirsz. die nu sijn
of naemaels wesen sullen in der ewicheit totter armen behoef als voirsz. is ende om die misse te doen
ende te laten lesen of te singen. Ende dat officie van der missen voirsz. te doen bewaren up den dach
voirsz. van eenen eerbaren ende duechtlicken priester na hunluden besten ramen. Ende om dat dit
voirsz. van woerden ende vast mach bliven om die saken boven verhaelt. Soe is die voirsz. Heil Airnt
Pouwels dochter oitmoedich biddende de ghenade van mijn heer van Utrecht of sijn vicarijs dit te willen



confirmeren tot salicheit der zielen. Alle dinc sonder arch ende list. Op ende van welck saken die selfde
Heijl Airnt Pouwelsz. dochter mit Vranck Bouwensz. hoir man ende voecht heeft begeert van mij notarijs
hier onder ghescreven ghemaict te hebben een of meer openbair off openbaren instrument of
instrumenten in die beste forme als dat ghescien mach. Dit is ghesciet in des sGravenhaech Hollant
ten huse van Heil Airnt Pouwels dochter voirsz inden jare in dictie manende daghe ure ende pontificane
boven ghescreven bij ende tegenwoirdich wesende aldair die eerbaren ende besceiden mannen Gherijt
Willem scoemaker ende IJewout Jansz. schoemaker bueren ende inwoenders vanden Hage in Hollant
des bisdoms van Utrecht als tugen hier toe gheropen ende sonderlinge ghebeden. Aldus onderteikent.
Volgt nog een stuk in het Latijn.

Nr. 12 folio 11 d.d.

Akte in het Latijn.

Nr. 13 folio 11v. d.d. 23-01-1514.

Wij Jan Stoop Kerstantsz. ende Philips Nachtegael scepenen in Leijden oirconden dat voer ons quam
Machtelt Dirc Brunensz. weduwe mit Willem van Leeuwen horen gecoren voecht in deses ende geliede
dat sij vercoft heeft die gasthuis meesteren van Sinte Lijsbetten gasthuis binnen Leiden als Rutghert
Willemsz., Jan Jansz. van Hout, Willem Gherijtsz. ende Claes Pietersz. ende diet naemaels wesen
sullen tot des voirsz. gasthuis behoef, die helft van drie morgen lants om de hoep sonder maet, gelegen
inden ambocht van Leijderdorp, ghemeender voer mit Willem van der Doesen erfnamen. Ende heeft
belegen an die oestzijde Claes Willemsz. cappelrilant, an die westsijde Sinte Lijsbetten gasthuis voirsz.,
an die zuijtside derfgenamen van Pieter Jan Mathijsz.z. ende an die noertside die Slagtie. Ende
Machtelt voirsz. ende Dirc Dircxz. hoeren swager loveden mit ghesamender hant ende elcx voer al die
gasthuis meesteren voorn. ende diet naemaels wesen sullen tot des voirsz. gasthuis behoef tvoersz.
lant vri te waren, jaer ende dach als recht is ende alsmen vri lant inden ambocht voirsz. sculdich is te
waren. Ende Machtelt voirsz. lovede Dirc voirn. hier of scadeloes te houden. Voert soe beliede hair
Machtelt voirsz. van dese cope wel voldaen ende betaelt ende lesten penninck mitten eersten. In
oirconden desen brief bezegelt mit onsen zegelen. Int jair ons heren duijsent vijfhondert ende viertien
upten drie ende twintichten dach januario.

Nr. 14 folio 12 d.d. 10-03-1436.

Wi Gherijt van Oestgheest ende Jan Reijner Ghijsbrechtsz.z. scepenen in Leijden oirconden dat voir
ons quam Jacop Claesz. ende gheliede dat hij an ghenomen heeft te poortrecht van Jan vanden Wairde
vijftalf hont lants, luttel min of meer den hoep om drie goude wilhelmus scilde achtien penningen min of
paijment haire wairde tsJans te betalen. Welcke lant voirsz. ghelegen is inden ambocht van Leijderdorp
anden Wairt ende heeft belegen an die noordtzijde Jan van den Wairde voirscr. ende an die oest zijde
Huge meester Heijnrijcxz., an die zuijtsijde Dirc Claesz. ende an die westzijde Florijs van Buschoijten,
al mit horen landen. Ende tot wat tijden dat dit voirsz. lant in coop of in besterfte quame so selment
vervoirhuijren mit half renten voirsz. Ende wair dat salze dat dit voirsz. lant ghesplit worde so sel men
die renten voirsz. dair op setten voet voets ghelijck roede roede ghelijc elc na sinen beloep ende dat
mede te vervoirhueren mit half den renten hoe dattet gesplit wort als voirsz. is. Ende voirt so sel Jacop
voirscr. die graft gebruken tot uten Ouden Rijn tot an sijn lant, ghelicken den ghenen die dair in gheérft
sijn. Ende dit sellen wesen gouden wilhelmus hollantse scilde voir desen dage geslegen. In orkonden
desen brieve bezegelgt mit onsen zegelen. Int jair ons heren duijsent vier hondert ses ende derich
upten tienden dach in maert.

Nr. 15 folio 12v. d.d. 24-05-1442.

Wij Sijmon Vrederic Bertelmeesz. ende Kerstant Nannesz. scepenen in Leiden oirconden dat voir
gherechte quam joncfrou Juliaen van Wairde mit hoir gecoren voichts hant ende gaf over die gasthuis
meesteren van Sinte Lijsbetten gasthuijs gelegen inden Camp in Onser Vrouwen prochij alse Jacob
Hugensz. ende Gherbrant Claesz., tot des gasthuus behoef voirsz. enen scepenbrief dair dese brief
doirsteken is mit recht ende mit vonnisse alse recht is. Ende scepenen wijsden die gasthuijs meesters
voirsz. of die naemaels gasthuijs meesteren wesen sullen tot des gasthuijs behoif mede te winnen ende
te verliesen in allen scijn of joncfrou Juliaen voirsz. selve wair. Ende joncfrou Juliaen voirsz. ende Florijs
van Alcmaede Hugensz. mit gesamender hant ende elcx voir al loveden den gasthuis voirscr. dese
voirsz. renten te waren, jair ende dach alse recht is alsmen vri eijgen renten sculdich is te waren. Ende
joncfrou Juliaen voirsz. lovede Florijs voirsz. hier of scadeloes te houden. Ende joncfrou Juliaen voirsz.
liede hoir hier of wel voldaen ende betaelt den lesten penninck mit den eersten. In oirkonden desen
bezegelt mit onsen zegelen. Int jair ons heren dusent vier hondert twie ende veertich upten
vierentwintichten dach in meie.

Nr. 16 folio 14 d.d. 19-11-1528.

Ick Aellewijn Claesz. scoutinden ambocht van Leijderdorp doe condt allen luijden dat voir mij quam dair
ic sat mit ghebannender vierscaer mit ten azing ende bueren Bartelmees Aerntsz. als gemachtich van
Sinte Elizabeth gasthuis binnen Leijden, also hi gepant hadde an een thuijn ende erve toebehoerende



Dirc Claesz. Noes, gelegen inden ambocht voirsz. indie Wairt. Belegen an die westsijde Quirijn
Pietersz., an die noirtsijde Dirc Claesz. voirsz., ant oesteijnde Francoijs van Heemstede, an dat
zuijteijnde heer Sijmon Woutersz., om drie gouden wilhelmus scilden van verschenen pacht tot Sinte
Lambrechts dage anno dusent vijffhondert acht ende twintich. Ende noch gepant anden selfden tuijn
voirsz. mit een obligacij ofte hanteijken om vijf rijnsgulden die de voirsz. gasthuijs ghebraken ende sijn
rechtelicke oncosten. Dair of Dirck Claesz. voirsz. een rechtelicke weet of gedaen is alst behoirt. Welcke
voirsz. pandinge haer volle stal ghehadt hebben als recht is. Ende Bartelmees voirsz. als ghemachtich
heeft mij die voirsz. pandinge gheboden ende mij anghedinget ende seide dat ic hem sculdich was van
tshei... sijn gelt up te leggen of die voirsz. pandinge hem te guede te scatten of mijn dwersnacht dair
an te nemen of up te staen ende niemant gheen recht te doen ende hebbe mij dwersnacht dair an
ghenoemen. Ende ten naesten dingedach dair na soe is Bartelmees voirsz. als gemachtich weder an
die vierschaer gecomen ende heeft mij die dwersnacht vermaent ende hebbe hem die voirsz. pandinge
te guede gescadt ende hebbe hem een dach van scattinge geleit als recht is ende beval Gerijt Jansz.
mijnen gesworen bode dat hij hem scattinge doen soude naeden rechte van Rijnlant. Ende opten dach
van scattinge, te weten upten neghentiende dach in november anno duijsent vijfnondert acht ende
twintich soe es Gherijt Jansz. als ghesworen bode voirsz. binnen den ambocht voirsz. gegaen upten
lande voirsz. mits bueren die dan rechtelic toe verdaecht warn om scattinge te helpen doen naden recht
van Rijnlant, als Cornelis Meijnertsz., Tijman Willemsz., Huijch Pouwelsz. ende Heijnrijck Joestensz.
ende hebben Bertelmees voirn. inden name ende van wegen den voirsz. Sinte Lijsbetten gasthuijs ende
hoeren meesteren nu ter tijt wesende als Claes Claesz., Adriaen Reijersz., Cornelis Jansz.
mandemaker ende Cornelis bostelman toeghescadt van elcke voirsz. pandinge vijften comens groot
tsiaers ewighge ende erflicke renten upten lande ende erve voirsz. mitten derden penninck verloren
voir hoir rechtelicke oncosten. Ende hebben den voirsz. gasthuis meesters tot behoef Sinte Elisabetten
gasthuis voersz. dair rechelijck in ghebannen ende Dirck Claesz. voirn. dair rechtelijc wtghebannen.
Ende Bertelmees voirsz. heeft al gedaen dat hij van rechtswegen sculdich was te doen alle arghelist
wtghesondert. In kennisse der wairheit soe hebbe ic Aellewijn Claesz. scout inden ambocht voirsz.
desen scatbrieff bezegelt mit mijn selfs zegel ende hier onder an ghehangen int bij wesen der scatters
ende tuijgen voirsz. int jair ons heren duijsent vijfhondert acht ende twintich upten negentienden dach
in november.
Approberende die voir den verloren boven die viertiende regel ende behoef boven die dertiende regel
in dese fide van onder up tellende.
Nr. 17 folio 17 d.d. 11-04-1471.

Voirscoten.
Wij Adriaen van der Mije Mairtijnsz. ende Jacob Heerman scepenen in Leiden oirkonden dat voir ons
Lijsbet Dirc Coenen dochter mit hoirs gecoren voichts hant ende geliede dat sij vercoft heeft die gasthuis
meesteren van Sinte Lijsbetten gasthuis meesteren tot Leijden alse Gerijt Bolse, Gerijt Boeijt ende Jan
Gerijtsz. metselair ende diet naemaels wesen sullen tot des voirsz. gasthuis behoef die rechte helft van
elftalven morgen lants luttel min of meer, gelegen inde ambocht van Voirscoten, dair die wederhelft of
blijft ende toekomt Sinte Lijsbetten gasthuis voirscr. Welcke elftalve morgen lants belegen heeft an dat
westende Adriaen van der Mije Mathijsz., an die noortside die wateringe, an dat oestende die broeders
van Warmonde ende andie zuijtside Gerijt Mouwerijnsz. van Leijden ende Fije Willem van Boschen
weduwen erfnamen. Ende Lijsbet voirsz. ende Raes van Terslongen loveden mit gesamender hant
ende elcx voir al die gasthuus meesteren voirn. ende diet naemaels wesen sullen tot des voirscr.
gasthuis behoef dese voirsz. helfte van elftalve morgen lants inder manieren voirsz. vrij te waren jair
ende dach als rechtis ende als men vri lant ende eijgen erve sculdich is te waren geliken buijrlant inden
ambocht dairt gelegen is. Ende Lijsbet voirsz. lovede Raes van Terslongen voirn hier os scadeloes te
houden. Voirt soe beliede hair Lijsbet voirsz. hier of wel voldaen ende betaelt den lesten penninck mitten
eersten. In oirkonden desen brieve bezegelt mit onse zegelen. Int jair ons heren dusent vier hondert
enen tseventich up ten elften dach in aprille.
Ghecollationeert ende accordeert tegen den originael brief.
Nr. 18 folio 17v. 04-01-1436.
Wi Gherijt van Oestgheest ende Claes Claesz. van Noortich scepenen in Leiden oirkonden dat voir ons
guamen Clemens ende Katrijn Heinrics van der Does dochteren mit hoirs ghecorens voichts hant ende
elc voir al ende gheliede dat sij vercoft hebben heer Pieter Borchgantsz. priester die helft van drie
morgen lants dair die weder helft van drie morgen lants dair die wederhelft of toe hoirt Machtelt Willems
weedwi van Tettroede ende Jan Willemsz. Ende is gelegen inden ambocht van Voirscoten ende heeft
belegen an die noortside Joest van Rijswijck ende an die zuijtsijde ende an die westzijde Sinte Louwerijs
cappelrie lant van Voirscoten ende an dat oesteinde Mouwerijn Willemsz. ende Willem Spronc. Ende
Clemens ende Cathijn voirsz. loveden mit ghesamender hant ende elcx voir al heer Pieter voirscreven
dit voirscreven lant te waren jair ende dach alse recht is ende alsmen vri lant sculdich is te waren ende



allen commer of te doen die dair nu ter tijt up staet. Voirt so lieden hoir Clemeins ende Cathrijn voirscr.
hier of voldaen ende betaelt den lesten penninc mitten eersten. In oirkonde desen brief bezeghelt mit
onsen zegelen. Int jair ons heren dusent vierhondert ses ende dertich upten vierden dach in januario.
Collacioneert ende accordeert tegen den originael.
Nr. 19 folio 17v. d.d. 06-10-1436.
Wi Huge van der Hant ende Dirck van der Does Heinrijcksz. scepenen in Leijden oirkonden dat voir
gerechte quam heer Pieter Burgairtsz. priester mit sijns gecoren voichts hant ende gaf over Jan Dirc
Coenensz. tot Sinte Lijsbetten gasthuijs behoef enen scepenen brief dair dese brief doersteken is mit
recht ende mit vonnisse alse recht is. Ende scepenen wijsden Jan Dircxz. voirscr. tot des gasthuus
behoef mede te winnen ende te verliesen in allen schijn oft heer Pieter voirsz. selver wair. In oirkonde
desen brief bezegelt mit onsen zegelen. Int jair ons heren dusent vierhondert ses ende dertich upten
sesten dach in octobri.
Nr. 20 folio 18 d.d. 03-09-1450.
Wij Jan van Noorde ende Vranc van der Does scepenen in Leiden oirkonden dat voir ons quamen Jan
Gerijtsz. van Delf ende Dirc Walichsz. ende gelieden dat sij vercoft hebben die gasthuijs meesteren van
Sinte Lijsbetten gasthuis in Onser Vrouwen camp tot Leiden, alse Jan Claesz. ende Jan Willemsz., drie
hont lants gelegen inden ambocht van Voirscoten an twie sticken. Te weten dat een stuck ende hout
een hont lants heeft belegen an dat zuijtende den heerwech, an die westzide Jan Claisz., an dat noirt
eijnde Dirc Vosschant ende an die oestzide Jan Dircxz. Ende die ander twie hont lants hebben belegen
an dat westeijnde die kerck, an die noort zijde Jan Claisz., an dat oest eijnde Huge Jansz. mit sijn
husinge ende an die zuijtside Wouter Oliviersz. mitten Diefacker. Ende Jan ende Dirc voirsz. loveden
mit gesamender hant ende elcx voiral die gasthuis meesteren voirsz. tot des gasthuis behoef dit voirsz.
lant te waren jair ende dach alse recht is alsmen vri eijgen lant ende erve sculdich is te waren ende alle
commer of te doen die dair nu ter tijt op staet sonder een pont paijments tsiairs die tgasthuis voirsz. dair
op heeft. Ende Jan ende Dirc voirsz. loveden malcander elc den anderen vande helft hier of scadeloes
te houden. Voirt soe beliede hem Jan ende Dirc voirscr. hier of wel voldaen ende betaelt den lesten
penninck mitten eersten. In oriconden desen brief bezegelt mit onsen zegel. Int jair ons heren dusent
vierhondert ende vijftich opten derden dach in septembri.
Nr. 21 folio 19 d.d. 27-07-1436.

Voirscoten.
Wi Hughe van der Hant ende Dirc van der Does scepenen in Leiden oircont dat voir ons quam Jacob
Claesz. ende gheliede dat hi vercoft heeft Jan Dirck Coenensz. tot Sinte Lijsbetten gasthuis behoef
inden Camp enen morgen lants gelegen inden ambocht van Voirscoten. Ende heeft belegen an die
noortzide Joest van Rijswijc ende an die zuijtzide ende an dat westende Sinte Lourijs cappelrie lant van
Voerscoten ende an dat oost einde Mouwerijn Willemsz. ende Willem Spronc. Ende Jacob voirsz. ende
Claes Jacobsz. loveden mit ghesamender hant ende elcx voir al Jan Dircxz. tot des gasthuis behoef
voirscr. dit voirscr. lant te waren iair ende dach alse recht is alsmen vri eigen erve sculdich is te waren
geliken buer lant. Ende Jacob Claesz. voirscr. lovede Claes Jacobsz. sinen vader voirsz. hier of
scadeloes te houden. Voirt soe liede hem Jacob voirsz. hier off voldaen ende betaelt den lesten penninc
mitten eersten. In oirconde desen brief bezegelt mit onsen zegelen. Int jair ons heren dusent vier
hondert ses ende dertich upten seven ende twintichten dach in julio.
Nr. 22 folio 19 d.d. 19-06-1508.
Wi Pieter de Grebber ende Dirc van Werve scepenen in Leiden oirconden dat voir ons quamen die
gasthuus meesteren van Lijsbetten gasthuis als Rutger Willemsz., Jan Dircksz., Pieter Jansz. ende
Claes Lonensz. ende ghelieden dat sij bij consent vanden gerechte in erfpacht wtgegeven hebben Jan
Hugensz. tot Voirscoten drie hont lants gelegen inden ambocht van Voirscoten an twie sticken after die
kerck. Te weten dat dat een hont lants belegen heeft an dat zuijteijnde den heerwech, an die westsijde
die broederen tot Leijderdorp. an dat noorteinde dien heijlichgen gheest tot Voirscoten ende an die
oestzijde Jan Hughensz. voirsz. Ende die ander twie hondt lants hebben belegen an dat westeijnde die
kerck tot Voirscoten ende den heilichgen gheest voirsz., an die noortzijde Jan Hugensz. voirsz. ende
Dammas Sijmonsz., an dat oesteijnde Jan Hugensz. voirn. mit sijn huijsinge ende an die zuijtzijde die
Diefacker. Des jairs om ses ende tsestich comans groten vri gelt, te betalen alle jair tot Voirscoten ende
Valckenburger marcten. Dair of dat eerste jair renten verscinen sal tot Voirscoten ende Valckenburger
marcten naestcomende ende so voirt alle jairs tot Voirscoten ende Valkenburger marten dair
naestcomende dese voirsz. erfpacht renten te betalen duerende tot ewigen dagen. Te versien ende te
verhalen an een huijsinge, boemte, barge ende potinge mit anderhalf morgen lants, gelegen in den
ambacht voirsz. Ende heeft belegen an die oestzijde Imme van Noirden, an die zuijtzijde die heerwech,
an die westzijde Jan Hugensz. voirsz. ende an die noortzijde die voirsz. kercke ende Imme voirn. Ende
voirt meer te versien ende te verhalen an alle die gueden die Jan Hugensz. voirsz. nu ter tijt heeft ende
hier naemaels vercrigen mach, zij sijn roerende ende onroerende, wair ende wair an die ghelegen sijn



binnen der stede van Leijden of dair buten. In oirkonde desen brief besegelt mit onsen zegelen. Int jair
ons heren duijsent vijfhondert ende achte upten negentienden dach in junio.

Nr. 23 folio 20 d.d. 27-05-1441.

Wij Jan Taij ende Willem Kuiser van Bosschuijsen scepenen in Leijden oirkonden dat voir ons quam
Jan Willemsz. ende gheliede dat hij vercoft heeft den gasthuis meesters van Sinte Lijsbetten gasthuijs
tot Leijden tot des gasthuis behoef, alse Dirc Pietersz. ende Jacob Hugensz. een half morgen lants
gelegen mit gemengeder voer mit Sinte Lijsbetten gasthuijs voirn. in Voirscoten. Ende Jan Willemsz.
voirsz. lovede den gasthuis meesters voirsz. dit voirsz. lant te waren jair ende dach alse recht is alsmen
vri lant sculdich is te waren. Voirt soe liede hem Jan Willemsz. voirscr. hier of wel voldaen ende betaelt
den lesten penninc mit den eersten. In oirkonden desen brief bezegelt mit onsen zegelen. Int jair ons
heren duijsent vierhondert een ende viertich upten seven ende twintichten dach in meije.

Nr. 24 folio 20 d.d. 07-12-1487.

Wi Claes van Leijden ende Dirc van Werve scepenen in Leijden oerkonden dat voir ons quamen Marie
Claes dochter mit Dammes Sijmonsz. hoeren man ende rechte voichts hant ende ghelieden dat sij den
gasthuijs meesteren van Sinte Lijsbetten gasthuijs tot Leijden alse Jacob Claesz. schoemaker, Pieter
Jansz. vleijshouwer ende Henrijck die slotemaker tot des gasthuis ende armen behoef legghende inden
voirscr. gasthuijse gegeven hebben twie ponden dertien scellingen ende vier penningen comans
paijments tsiairs ewige ende erflicke renten in afcortinge ende verminderinge van sulcke drie gouwen
wilhelmus scilden tsiairs die Marie ende Dammas voirsz. staende hebben up drie morgen lants
toebehoerende Gerijt Hugensz., gelegen in den ambocht van Voirscoten. Ende hebben belegen an die
oestzijde Dammes Reijnersz. ende Jan Ghijsbrechtsz., an dat noort eijnde Jan Ghijsbrechtsz. voirsz.
an die westzijde Alijde Jan die Roeden erfnamen, an dat zuijteijnde die banvliet. Welcke voirscr. renten
verscijnen alle jair upten heijlichgen Kersdach, daer of dat eerste jaer renten verscinen sal upten
heijlichgen Kersdach int jair van acht ende tachtich naestcomende. Ende alsoe voert dair
naestcomende dese voirsz. renten te betalen durende tot ewichge dagen. Ende Marie ende Dammes
Sijmonsz. voirsz. loveden mit gesamender hant ende elcx voir al den gasthuijse van Sinte Lijsbetten
voirscr. totter armen voirscr. behoef dese voirscr. renten vrij te waren jaer ende dach als recht is ende
alsmen vrije renten up eijgen lant ende erve schuldich is te waren. Voer welcke voirscr. renten die
gasthuijs meesteren van Sinte Lijsbetten gasthuis voirscr. diet nu sijn ende naemaels wesen sullen tot
ewichgen dagen durende alle jair upte heilichgen Kersdach den armen zieken leggende ende wesende
in Sinte Lijsbetten voirsz. des middages wtreijcken sullen achte mengelen rijnsche wijns ofte romeinse
ende veertich comans groot an ghebrade spijsse die welcke winen ende spise men den voirscr. zieken
des middages sceijncken ende omme delen sel elc sijn portie alsmen ghelijcste delen ende
ommescencken sel mogen. Item soe sullen die gasthuijs meesteren voirsz. diet nu sijn ende naemaels
wesen sullen van des voirscr. gasthuis wegen alle jair up Huge Claesz. memorie dach ende jaer getide
die men doen ende houden sel in die weke voir Kersdage doen doen in Sinte Lijsbetten gasthuijs een
lesende misse van requiem ende die priester die die voirscr. misse doet sel inder missen bidden van
die ziele van Huge Claesz. ende sinen ouderen ende die in sonderlinge memento hebben. In oirconde
desen brieve bezegelt mit onsen zegelen. Int jair ons heren duisent vier hondert seven ende tachtich
upten seven dach in decembri.

Nr.25d.d. 21 d.d. 17-12-1485.

Ic Jacob Woutersz. van Endegheest doe condt allen luden dat ick ghehuert hebbe in erfhuer van Willem
van der Does enen morgen lant ghelegen inden ambocht van Voirscoten tusschen den Rijndijck ende
den Rijn voir den stienoven ghelijc ic hem vercoft hebbe na inhout der brieven die hij van mijn heeft,
des jairs om twie gouden rijnsche gulden tstuck tot viertich groot gerekent als loop ende ganck hebben
sullen ten dage van betalinge, vri gelt van al des voersz. lant sel bueren te maken ofte gelden niet
wtgesondert. Dair van sal ic Jacob voersz. op minen cost tvoirsz. lant buijten scade houden. Welcke
rent hen verscinen sullen alle jair tot Sinte Lambrechts dage ende waert dat mense niet en betaelde
voir Sinte Thomas dach dair an volgende, soe soude die erfhuijer of door ende te niet wesen ende
Willem voirn. of sinen erven of naecolingen souden als dan hoir lant voersz. vrij aenvaten ende
ghebruijcken of verhueren als hem dat believen soude. Ende ick Jacob voirn. gelove dit voirsz. lant niet
te verergen in eniger manieren ende voert alle te houden dat voirsz. staet sonder mij of minen
nacomelingen dair iet tegens doen ofte verweren mit enigen recht hoet oick ghenoemt mach wesen.
Alle dinc sonder arch ende list. Ende des toorkonde soe heb ic Jacob voirn. selve geen zegel en hebbe,
soe heb ic ghebeden Aernt die bastairt van Duvenvoerden als scout inden ambocht van Voirscoten
desen brief over mij te willen bezegelen. Ende ic Airnt voirn. hebbe ter begeerte van Jacob voirsz. desen
brief over hem bezegelt hier angehangen. Int jair ons heren duijsent vier hondert vijf ende tachtich.
Opten seventienden dach in december.

Nr. 26 folio 21v. d.d. 07-12-1485.



Wij Hobbe Pietersz. ende Ghijsbrecht van der Boechorst scepenen in Leijden oirconden dat voir ons
guam Jacob Woutersz. ende geliede dat hi vercoft heeft Willem van der Does enen morgen lants
gelegen inden ambocht van Voirscoten. Ende heeft belegen ant zuijtende die abdisse ende clooster
van Reinsburch, an dat noortende die banwetering, an dat oost ende den Rijn ende an dat westende
den Rijndijck. Ende Jacob Woutersz. voirsz. ende Clais die Backersz. lovede mit gesamender hant
ende elcx voir al Willem van der Does voirn. die voirsz. morgen lants inder manieren voirsz. vrij te waren
jair ende dach als recht is ende als men vrij lant sculdich is te waren. Ende wairt dat Willem van der
Does of sinen erven ende nacomelingen van dese waringe enige hinder, scade, cost of moijnisse
gebuerde dat gheloofden sij hem up te rechten ende te beteren ende dat te versien an hem beijden of
an alle hoere vercrigen magen roerende ende onroerende, wair ende wair an die gelegen mogen wesen
sonder hem des ijet te verweren mit enich recht of vertreck, tsij gheestelijck of wairlic of anders, hoe
dat genoemt mach wesen. Ende Jacob Woutersz. voirsz. lovede Clais voirn. hier of scadeloes te
houden. Voert soe beliede Jacob Woutersz. van desen cope wel voldaen ende betaelt den lesten
penninck mitten eersten. In orconden desen brieve bezegelt mit onsen zegelen. Int jair on heren duijsent
vierhondert vijf ende tachtich opten sevenden dach in decembri.
Nr. 27 folio 22v. d.d. 12-08-1517.
Wij Cornelis Mast ende Warmbout Pietersz. scepenen in Leijden oirconden dat voir den gerechte quam
heren Gerijt van Lochorst ridder ende gaf over die gasthuis meesteren van Sinte Elizabetten gasthuis
binnen Leijden als Dirc Airntsz. van Tetroede, Jan Jansz. van Hout, Dirc Sijmonsz. vogelcoper ende
coman Adam Reijersz. tot des voirsz. gasthuis behoef twie brieven dair desen doorsteken is, mit recht
ende mit vonnisse als recht is. Ende scepenen wijsden die gasthuis meesteren voersz. ende diet
naemaels wesen zullen totten selven gasthuis behoef dair mede te winnen ende te verliesen in allen
schijn oft heren Gerijt voirn. selver waer. Welcke landen inden principalen brieven begrepen den voern
heren Gerijt up gecomen ende an bestorven sijn van Willem van der Does sijn oude vader zalichger
ghedachten. In oirconden desen brief bezegelt mit onsen zegelen. Int jair ons heren duijsent vijffhondert
ende seventhien opten twaelften dach in augusto.
Nr. 28 folio 27 d.d. 04-04-1470.

Oestgheest.
Wij Dirc van Zijl Jansz. ende Heinrijck van der Laen scepenen in Leijden oirconden dat voir ons quam
Huge Dobbensz. ende gheliede dat hij tot enen vrien eijgen gegeven heeft ende ghift puermentelicken
om goodswillen den gasthuijs meesteren van Sinte Lijsbetten gasthuis tot Leijden alse Gherijt Boeijt,
Gerijt Bolse ende Hughe Andriesz. tot des voirsz. gasthuis behoef elf hont lants luttel mijn of meer bijden
hoop sonder maet, ghelegen op die Woordt inden ambocht van Oestgheest. Ende hebben belegen an
die noortzijde meester Louwerijs ende Mairtgin Claes Hugen zoons wedewi, an die zuijtzijde Onse
Liever Vrouwen cappelrielant tot Oestgheest, an dat oest eijnde Pieter Florijsz. die vleijshouwer ende
an dat westeijnde joncfrou Alijt Jan Heermans wedewi. Ende Hughe voirsz. gaf over ende schout quijt
den gasthuse voirn. alle recht, eijgendom ende toeseggen dat hij an die voirsz. landen te seggen heeft
of ghehadt mach hebben tot desen daghe toe datum des briefs. Ende ghelovede den gasthuijse voirn.
om die voirscr. landen nijmmermeer aentalinge, aensprake noch moijnisse te doen noch doen doen, in
gheenre manieren noch mit ghene rechte gheestelic noch wairlick. Voirt soe gheloveden Huge voirsz.
ende Jan Dobbensz. sijn broeder mit ghesamender hant ende elcx voir al die gasthuijs meesteren
voirsz. ende diet naemaels wesen sullen tot des voirsz. gasthuijs behoef dese voirsz. elf hont lants vrij
te waren jair ende dach alse rechtis ende alsmen vrij lant ende eijgen erve sculdich is te waren gheliken
buerlant inden ambocht daert gelegen is. Ende Huge voirsz. lovede Jan sijn broeder voirn. hier of
scadeloes te houden. In oirconden desen brieve bezegelt mit onsen zegelen. Int jair ons heren duijsent
vier hondert ende tseventich opten vierden dach in aprille.
Nr. 29 folio 27v. d.d. maandag na O.L.V. Lichtmis 1432.
Wij Willem Heerman ende Jan Vlaminck Voppensz. scepenen in Leijden oriconden dat voir ons quam
Hab Dirc Coenensz. ende geliede dat hij vercoft heeft die gasthuis meesters van Sinte Lijsbetten
gasthuis in Onser Vrouwen prochije ghelegen in Leijden, alse Dirc Pieter Smeetsz. ende Gerijt Dircksz.
tot des gasthuis behoef voirsz. drie morgen lants luttel min of meer, gelegen inden ambocht van
Oestgheest. Ende heeft belegen an die noortside heer Gerijt van Hillegom priester, an die zuijtsijde
Reijner Kerstensz. weduwi mit hoeren kinderen, ant oesteijnde die Maerendijc ende ant westeijnde
Machtelt Willem Foijtgens weedwij. Ende Jan Dircksz. voirsz. lovede die gasthuijs meesters voirn. tot
des voirsz. gasthuis behoef dit voirseide lant te waren jair ende dach alse recht is sonder dat up dit
voirsz. heel lant staen tien scellinge guets gelts tsiaers die die abdisse van Reinsburch dair up heeft tot
jairlixen renten. Voirt soe liede hem Jan Dirksz. voirn. hier of voldaen ende betaelt den lesten penninck
mitten eersten. In oirconde desen briefve bezegelt mit onsen zegulen. Int jair ons heren duijsent
vierhondert twie ende dertich des maendages na Onser Liever Vrouwen dach Lichtmisse.
Nr. 30 folio 28 d.d. de andere dag april 1439.



Wij Jan Eversz. ende Jan van den Woude scepenen in Leijden oirconden dat voir ons quamen die
heilichge gheest meesters van Leijden alse oude Gherijt die Man, Dirck Willemsz., Boudijn Hermansz.
ende Florijs Claesz. ende ghelieden dat si vercoft hebben bij rade ende goedencken des alinge
gherechts ende der vroescip ende vrijdommen van Leijden Jan Dirc Coenensz. twie morgen lants luttel
min of meer bij den hoop sonder maete gelegen inden ambocht van Oestgheest. Ende heeft belegen
an die zuijtsijde Claer Andries die Pipers wedwij mit hoeren tuijn, an die noortzijde de heilich geest van
Oestgheest, an die westzijde den nieuwen wech ende an die oestzijde heer Gerijt van Hillegom priester.
Ende die heiligheest meesters voirsz. loveden voir him ende voir den ghenen die nahun heilich gheest
meesters wesen sullen van des heilich geest wegen voirn. Jan Dirc Coenensz. voirscr. dit voirsz. lant
te waren jair ende dach alse recht is ende als men een vri lant ende erve sculdich is te waren sonder
den tijns penninc die daer up staet, te betalen alle jair tot Oestgheester kerc upten jairsdach. Ende die
heiligeest meesters voirsz. belieden him van des heilich geest wegen voirn. hier of voldaen ende betaelt
den lesten penninc mitten eersten. In oirconden desen brieve bezegelt mit onsen zegulen. Ende wij
Florijs Paedzensz. van Zonnevelt, Jan Taij, Florijs van Bushuijsen ende Willem van Alcmade
poirtmeesters in Leijden hebben om meerre sekerhede willen desen brieve mede bezegelt mit onser
stede zegle an dese brief gehangen. Int jair ons heren duijsent vier hondert neghen ende dertich up
anderden dach in april.

Nr. 31 folio 28v. d.d. 29-12-1455.

Wij Jan Heerman Florijsz. ende Gherijt Rijswijck scepenen in Leijden oirconden dat voir ons quam Jan
Dirc Coenensz. ende gheliede dat hi mit gueden versien mit vrienmootwille ende wel beraden gegeven
heeft ende gift in rechter aelmissen ende testamente puermentich om goodswille Sinte Lijsbetten
gasthuis tot Leijden in Onser Liever Vrouwen Camp dat Jan Dirc Coenensz. ende Katrijn sijn wijf
salichger ghedachten ghesticht ende ghefundeert hebben totter armen behoef tot enen vrien eijgen,
een sticke landen soe groot ende clein alst Jan Dircksz. voirscr. legghende heeft inden ambocht van
Oestgheest buiten der Reijnsburger poort teijnden den tuijnen. Ende heeft belegen an die oestzijde
Aelbrecht Ghijsbrechtsz. mit cappelrilant, an die westsijde den wech, an dat zuijteinde Jan Dircksz.
voirscr. mit sijn tuijn ende an dat noorteijnde den heijlichgen gheest tot Oestgheest. Up welcke lant
voirsz. staet enen comans groten tsiairs dair ment alle jaire mede vertijnst tot Oestgeest opten jairs
dach. Voirt is Jan Dircksz. voirscr. sijn vterste begheren wille ende meninge dat dit voirsz. sticke lants
tot ewigen dagen an sinte Lijsbetten gasthuis wesen ende bliven sal sonder in eniger wijs van den
gasthuis voirsz. dat te laten schijden of van den gasthuis voirsz. te vervreemden. Ende Jan Dirc
Coenensz. voirsz. gaf over den gasthuijse voirn. totter armen voirsz. behoiff inder manieren voirsz. alle
recht, eijgendom ende toeseggen dat hij anden lande voirsz. tot desen daghe toe te seggen ghehadt
mach hebben. Ende Jan voirsz. lovede den gasthuijse voirn. dair om nijmmermeer aentalinghe noch
aensprake te doen noch te doen in gheenre manieren. Oirconden desen brieve bezegelt mit onsen
zegelen. Int jair ons heren duijsent vierhondert vijf ende vijftich upten neghen ende twintichten dach in
decembri.

Nr. 32 folio 29 d.d. 18-01-1504.

Ic Enghebrecht Jacobsz. scout inden ambocht van Oestgheest doe condt allen luden dat voor mij quam
Cornelis Pietersz. ende gheliede dat hij vercoft heeft die gasthuijs meesters van Sinte Lijsbetten
gasthuijs binnen Leijden als Cornelis Dircksz., Rutgaert Willemsz. ende Claes Gherijtsz. smit, nu ter tijt
dienende dit voirsz. gasthuijs van der stede wegen of diet hiernamaels bedienen sullen vierdalf hont
lants, ghelegen inden ambocht van Oestgheest op die Morsch. Ende heeft belegen an dat westeijnde
den dijck of Aelbrecht Bouwensz. scuer, an dat oesteinde Onser Vrouwen ghilde tot Oestgeest, an die
noortsijde Gheertrijn Joest die appoteeckers weduwij ende an die zuijtsijde Claes Geben. Ende Cornelis
Pietersz. ende Willem Bouwensz. gheloofden mit ghesamender hant ende elcx voiral dese vierdalf hont
lants inder manieren voirsz. vri te waren jaer ende dach als recht is ende alsmen vri lant ende eijgen
erve sculdich is te waren ende alle commer of te doen die daer nu ter tijt up staet sonder achtalfve
stuver comans paijment die Gheergin Joest appoteecters weduwi dair jairlix opstaende heeft ende oec
mede alsulken tijns als dair men dit voirsz. lant alle jairs opten heijligen jaersdach mede vertijnst. Ende
van desen cope beliede hem Cornelis Pietersz. wel voldaen ende betaelt, den lesten penninck mitten
eersten. Ende hier hebben bij, an ende over gheweest als tugen die jonghe Dirck Joesten ende Jacob
Gherijtsz. buerluden inden ambocht voirsz. Ende in kennisse der wairheit soe hebbe ic Enghebrecht
Jacobsz. scout inden ambocht voirsz. desen brief in teghenwoirdicheit der tugen voirsz. bezegelt mit
minen zegel hier an ghehangen. Int jair ons heren dusent vijf hondert ende vier opten achtiensten dach
in januario.

Nr. 33 folio 29v. d.d. 27-09-1504.

Ic Dirc Enghebrecht scout inden ambocht van Oestgheest doe condt allen luden dat voir mi, Willem
Bouwensz. ende Jan Pietersz. ende Cornelis Pietersz. twie ghebroeders met ghesamender hant ende
ghelieden dat sij vercoft hebben die gasthuijs meesters van Sinte Lijsbetten gasthuis binnen Leijden



als Cornelis Dircxz., Rutgaert Willemsz. ende Claes Broersz. nu ter tijt gasthuis meesters wesende of
diet hier namaels wesen sullen, een derdendeel van vier morgen lants luttel min of meer, biden hoop
sonder maet, ghelegen inden ambocht van Oestgheest anden Rijn ende leit ghemeen mit Jan
Kerstensz. ende Gheertgin Joest die appoteeckers weduwij. Ende heeft belegen ant westeijnde den
Rijn voirsz., an dat oest eijnde Onse Vrouwen ghilde tot Oestgheest, an die noortsijde Jacop Gherijt
Bouwensz.zoon, an die zuijt sijde Geertrkijn Joest die appoteeckers weduwij. Ende Willem Bouwensz.
voir die een helft ende Jan Pietersz. ende Cornelis Pietersz. voirsz. voir die ander helft gheloofden mit
ghesamender hant ende elcx voir al voir hoer ende voir hoer naecomelingen dit voirsz. derdendeel van
vier morgen lants in de manieren voirsz. vri te waren jaer ende dach als recht is ende alsmen vri lant
ende eijgen erve sculdich is te waren ende allen commer of te doen die daer nu ter tijt up staet sonder
alsulken thijns als daermen dit voirsz. lant jairlix upten heijlichgen jaersdach mede verthijns. Ende van
desen cope belieden hem Willem Bouwensz., Jan Pietersz. ende Cornelis Pietersz. voirn. wel voldaen
ende betaelt den lesten penninck mitten eersten. Ende hier hebben bij, an ende over gheweest als
tugen Aelbrant Bouwensz. ende Jacop Gherijt Bouwensz. ghebuer luijden in den ambacht voirsz. In
kennisse der wairheit soe heb ic Dirc Enghebrechtsz. scout inden ambocht voirsz. desen brief in
tegenwoirdicheit der tugen voirn. bezegelt mit mijnen zegel hier an ghehangen. Int jaer ons heren
duijsent vijfhondert ende vier upten sevendetwintichten dach in septembri.

Nr. 34 folio 30v. d.d. 17-01-1466.

Wij Arent Heerman ende Willem van der Does scepenen in Leiden oirconden dat voir ons quam Willem
Jansz. van der Morsch ende gheliede dat hij vercoft heeft Pieter Costijnsz. een morgen lants luttel min
of meer ghelegen in den ambocht van Oestgheest up die Morsch. Ende heeft belegen an die zuijtzide
die abdisse van Rinsburch, an dat westende den Rijn, an die noortzide tambocht van Segwairt met hoir
lant ende an dat oesteinde die abdisse van der Lee. Item noch soe heeft Willem voirscr. vercoft Pieter
voirn. een morgen lants luttel min of meer gelegen inden ambocht voirsz. op die Morsch. Ende heeft
belegen an die noortside die Sanghe tSinte Pieters binnen Leijden, an dat oesteijnde Willem van der
Does ende joncvrou Lijshet van Matenesse, an die zuijtside Sinte Catrinen gasthuis ende dat westeijnde
die heren van Hoghelande. Ende Willem voirscr. lovede Pieter voirn. dese voirsz. twie morgen lants
upte waren jair ende dach als recht is ende alsmen vri lant ende eigen erve schuldich is te waren. Ende
hier of beliede hem Willem voirsz. wel voldaen ende betaelt den lesten penninck mitten eersten. In
oirconden desen brieve bezegelt mit onsen zegelen. Int jaer ons heren duisent vierhondert ses ende
tsestich upten sestienden dach in januario.

Nr. 35 folio 31 d.d. 24-09-1472.

Wij Paidze Pietersz. ende Florijs Heerman scepenen in Leijden oirconden dat voir gerechte quam
Mouwerijn Hermensz. ende gaf over die gasthuis meesteren van Sinte Lijsbetten gasthuijse tot Leijden
alse Gherijt Bolse, Willem Heinricksz. ende Hughe Andriesz. ende diet naemaels wesen sullen tot die
voirsz. gasthuis behoef twie scepenen brieven dair dese brief doirsteken is mit recht ende mit vonnisse
alse recht is. Ende scepenen wijsden die gasthuijsmeesteren voirsz. ende diet naemaels wesen sullen
tot des voirsz. gasthuis behoif dair mede te winnen ende te verliesen in allen scijn oft Mouwerijn voirn
selve wair. In oirconde desen briefve bezegelt mit onsen zegulen. Int jair ons heren duijsent vier hondert
twie ende tseventich upten vier ende twintichten dach in septembri.

Nr. 36 folio 31 d.d. 19-10-1467.

Gherijt van Zonnenvelt ende Heinrijc van der Laen scepenen in Leijden oirconden dat voir gerechte
guam Pieter Costijnsz. ende gaf oiver Mouwerijn Hermansz. enen scepenen brieff dair dese brief
doirsteken is, mit recht ende mit vonnisse alse recht is. Ende scepenen wijsden Mouwerijn voirsz.
dairmede te winnen ende te verliesen in allen schijn of Pieter voirn. selven wair. In oriconden desen
brieve bezegelt mit onsen zegelen. Int jair ons heren dusent vierhondert seven ende tsestich upten
negentienden dach in octobri.

Nr. 37 folio 31v. d.d. 28-07-1458.

Wij Aelbaren van Noirde ende Dirc van Zijl Jansz. scepenen in Leijden oirconden dat voir ons quam
Pieter van Berendrecht ende gheliede dat hij vercoft heeft here Hughe Danckertsz. priester ses margen
lants luttel min of meer, bij den hoop sonder maet so alst gelegen is inden ambocht van Oestgeest.
Ende heeft belegen an die zuijtside meester Dirc Pietersz. mit cappelri lant, an die noirtzide dabdisse
van Reinsburch ende capittel vanden Hogelande tot Leijden, streckende voir vanden heerwech after
an des heilichgen geests lande van Leijden. Ende Pieter voirsz. lovede hem Hughe voirn. dit voirsz.
lant vri te waren jair ende dach alse recht is ende alsmen vri lant ende eijgen erve sculdich is te waren.
Ende Pieter voirsz. beliede hem hier of wel voldaen ende betaelt den lesten penninck mitten eersten.
In oirconden desen brieve bezegelt mit onsen zegelen. Int jair ons heren duisent vierhondert acht ende
vijftich opten acht ende twintichten dach in julio.

Nr. 38 folio 32 d.d. 22-08-1461.



Wij Claes Claes Willemsz. ende Willem van Buschuisen scepenen in leijden oirconden dat voir
gherechte quam here Hughe Danckertsz. priester mit sijns ghecorens voichts hant ende gaff over die
gasthuis meesteren van Sinte Lijsbetten gasthuise alse Jan Willemsz., Gerijt Bolse ende Dirc Floris
Mommensz. tot des voirscr. gasthuis behoeff enen scepenen brieff dair dese brief doirsteken is, mit
recht ende mit vonnisse alse recht is. Ende scepenen wijsden die gasthuijs meesteren voirsz. of diet
naemaels wesen sullen tot des gasthuis behoeff dair mede te winnen ende te verliesen in allen scijn oft
heer Hughe voirscr. selve wair. Ende wairt dat die lande inde voirscr. principael brief begrepen dair dese
brief doirsteken is bij here Hughe voirsz. ijet becommert, beswaert, belast off vermindert waren boven
dat inhouden vanden voirscr. principael brief dat gheloefde heer Hughe ende Jan Dobbensz. mit
ghesamender hant ende elcx voiral den gasthuise voirsz. tot alre tijt op te rechten ende te beteren.
Ende here Hughe voirsz. lovede Jan Dobbensz, voirn. hier of scadeloes te houden. Voirt soe beliede
hem here Huge voirsz. vanden voirsz. landen vanden gasthuise voirn. wel voldaen ende betaelt den
lesten penninc mitten eersten. In oirconden dese brieve bezegelt mit onsen zegulen. Int jair ons heren
dusent vierhondert een ende tsestich upten twie ende twintichten dach in augusto.

Nr. 39 folio 32v. d.d. 16-08-1492.

Wij Dirc Dircxz. ende Dirc van Honthorst scepenen in Leijden oirconden dat voir ons quam Cornelis
Burgertsz. ende gheliede dat hij vercoft heeft Philips Jansz. twie morgen lants luttel min of meer, bij den
hoop sonder maet gelegen inden ambocht van Oestgheest. Ende heeft belegen an die zuijtside Dirc
van Bossch, an twesteijnde den heerwech ende an die noortside Sinte Katrinen gasthuis tot Leijden.
Ende Cornelis voirsz. ende Dirc Jacobsz. loveden mit ghesamender hant ende elcx voir al Philips Jansz.
voirsz. dese voirsz. twie morgen lands inder manieren voirsz. vri te waren jair ende dach als recht is
ende alsmen vri lant ende eijgen erve sculdich is te waren gheliken buerlant inden ambocht dairt
ghelegen is. Ende Cornelis voirsz. lovede Dirc voirn. hier of scadeloes te houden. Voirt soe beliede hem
Cornelis voirsz. van desen cope wel voldaen ende betaelt, den lesten penninck mitten eersten. In
oirkonden desen brieve bezegelt mit onsen zegulen. Int jair ons heren duijsent vierhondert twie ende
tnegentich upten sestienden dach in augusto.

Nr. 40 folio 32v. d.d. 08-12-1504.

Ic Enghebrecht Jacobsz. scout inde ambocht van Oestgheest doe condt allen luden dat voir mi quam
Philips Jansz. ende beliede dat hij Pouwels Jacobsz. gegeven heeft in eerfpacht twie morgen lants
luttel min of meer, bij den hoop sonder maet die hij legghende heeft inden ambocht van Oestgheest in
Pouwels voirsz. hofstede. Ende heeft belegen dese twee morgen lants an oesteijnde mijnen joncker
van Wassenair, an westeijnde den heerwech, an noorteijnde Sinte Cathrinen gasthuis tot Leijden ende
an dat zuijteijnde Dirc van Bosch. Des jairs om ses rijns guldens veertich comans groot voir die rijns
gulden gerekent. Te betalen allen jairs tot Sint Martijns daghe inde winter of Sinte Catrinen dage dair
naestcomende wel betaelt te wesen, den lesten penninck mit den eersten. Ende wairt sake dat Pouwels
Jacopsz. voirsz. of sien erfven up dese voirsz.dagen niet en betaelden, soe sel Philips Jansz. voirn. of
sijn erfven dese twie morgen lants weder mogen vri antasten ende hoir eigen wille dair mede doen.
Ende die erfpacht sel weder om of wesen ende te niet, behoudelic soe wat up dese twe morgen lants
boven die aerde staet het sij hout ver(.)en bomen scruijren boomgairden ende al dat dair up staet dat
welc toehoirt Pouwels Jacopsz. voirsz. sonder enich an seggen van Philips voirn. Ende sel Pouwels
Jacopsz. voirsz. of sien erfven dit lant bruijcken in allen manieren als nu ghebruict, voirt sonder iet meer
in te steken ende niet of (ka.ren) of op dese twee morgen te woe.ren. Ende sie hier of gemaect twe
brieven alleens dair Pouwels Jacopsz. voirscr. of heeft die een ende Philips Jansz. voirn. die ander. Dit
tegen tugen soe hebben hier an ende over gheweest ende sechluijden vanden coop oude Dirc
Joestensz., jonghe Dirc Joestensz., Martijn Burgersz. ende Mathijs Pietersz. buirluijden inden voirscr.
ambocht van Oestgheest. Ende alsoe wij sechluiden voirn. gheen zegel en ghebruijcken, soe heb wij
ghebeden mit Philips Jansz. voirn. Enghebrecht Jacopsz. onsen scout dit over ons bezegulen. Ende in
kennisse dat dit wair si ende om bede van der gueder mannen soe heb ic Enghebrecht Jacopsz. als
schout dese brieve bezegelt mit mijn zegel. Int jair ons heren dusent vijf hondert ende vier up den
achten dach in decembri.

Nr. 41 folio 33v. d.d. 26-03-1512.

Wij Jan van Berendrecht ende Heinrijck van der Does scepenen in Leijden oirkonden dat voir gerechten
guam Philips Jan Wans ende gaf over die gasthuis meesteren van Sint Elizabetten gasthuis binnen
Leijden als Rutgert Willemsz., Aernt Philipsz., Claes Loenensz. ende Jan Jansz. van Hout twie brieven
dair desen brief doirsteken is, mit recht ende vonnisse als recht is ende scepenen wijsden die gasthuis
meesteren voirsz. ende diet nae maels wesen sullen dair mede te winnen ende te verliesen in allen
schijn oft Philips voirn. selver wair. Ende wairt sake dat die landen inden principalen brieven begrepen
bij Philips voirsz. iet becommert, belast off beswairt waren boven tinhouden van den selven principalen
brieven dair desen brief doirsteken is, dat ghelovede Philips voirsz. die gasthuijs meesteren voirn. ende
diet naemaels wesen sullen tot alre tijt of te doen, up te rechten ende te beteren. In oirconde desen



brief bezegelt mit onsen zegulen. Int jair ons heren duijsent vijfhondert ende twaliff upten
sesendetwintichten dach in maerte.
Nr. 42 folio 37 d.d. 12-01-1429.

Valkenburch.
Wij Jan Reiner Ghijsbertsz.z. ende IJsbrant van Alcmaed Willemsz. scepenen in Leijden oirkonden dat
voir ons quam Dirc Moenen soen ende gheliede dat hi vercoft heeft Fije Aernts weduwe van den Dam
twie morgen lants luttel min of meer, biden hoep sonder maet, ghelegen inden ambocht van
Valkenburch. Ende heeft belegen an die zuijtsijde Ridderlof Riddelofsz., ant westende Aernt Wegen
Heijn camp, an die noortwestsijde Neel Poes mit hoeren kinderen, an die oestsijde Meijns Gherijt Jansz.
mit hoeren kinderen, alle mit hoeren lande. Ende Dirc voirscr. ende Heinrick Jansz. loveden mit
ghesamender hant ende elcx voir al Fijen voirsz. dit voirsz. lant te waren jair ende dach als recht is
alsmen vri lant sculdich is te waren gheliken buerlant. Ende Dirck voirscr. lovede Heijnrijc voirscr. hier
of scadeloes te houden. Voirt soe liede hem Dirck voirsz. hier of voldaen ende betaelt, den lesten
penninck mit den eersten. In oirconden desen briefve bezegelt mit onsen zegulen. Int jair ons heren
dusent vier hondert negen ende twintich opten twaleften dach in januario.
Nr. 43 folio 38 d.d. 29-04-1457.
Wij Joost Heijnrijcksz. ende Dirck van Zijl Jansz. scepenen in Leijden oirkonden dat voir ons quam
Willem Willemsz. ende gheliede dat hij vercoft heeft die gasthuijs meesters van Sinte Lijsbetten gasthuis
tot Leijden inde Camp after Onse Vrouwen kerck, alse Jan Willemsz. ende Jan Claesz. totten voirsz.
gasthuis behoef tien hont lants luttel min of meer gelegen inden ambocht van Wasenair in
Voerenbroeck. Ende heeft belegen an dat oostende Kerstant Nannensz., an die zuijtsijde Vranck vander
Does, an dat westende Pouwels Coop ende Jan Pietersz. ende an die noortzijde Dirck van Zanen.
Ende Willem voirsz. lovede die gasthuijs meesteren voirsz. of diet namels wesen sullen totten
voirnoemden gasthuis behoef dit voirsz. lant vri te waren, jair ende dach alse recht is ende alsmen vri
buerlant sculdich is te waren. Ende Willem voirsz. beliede hem hier of wel voldaen ende betaelt, den
lesten penninck mitten eersten. In oirconde desen brief besegelt mit onsen zegelen. Int jair ons heren
duijsent vierhondert seven ende vijftich opten neghen ende twintichsten dach in aprille.
Nr. 44 folio 38 d.d. 08-02-1515.
Ic Jacob Dircksz. schout inden ambocht van Wassenaer doe condt ende kenlic allen luiden dat voir mijn
ghecomen is Willem Enghelsz. kenne ende lide dat hi vercoft heeft die gasthuis meesters van Sinte
Lijsbetten gasthuis tot Leijden, bij namen nu ter tijt wesende Rut Willemsz., Jan Jansz. van Hout, Dirc
Sijmonsz., Willem Gherijtsz. twe pont hollants tsiaers losrenten die penninc mit vijftien. Legghende ende
staende up een campgen ende hiet dat Worfgin groot wezende ontrent twe morgen lants dair niet voir
up en staet dan een pont hollants tsiaers. Ende heeft belegen ende belent an die westzijde comen
Dammes tot Leijden, an dat noortende die banwateringhe, an die oostsijde die Horstlaen, an dat
zuijtende Willem Philipsz. Ende dese voirsz. renten zullen alle jairs verschijnen op Onser Liever
Vrouwen Lichtmis dach. Dair eerste jair of ingaet int jair van zestienen. Ende ic Willem Enghelsz. voirsz.
kenne ende liede mijn van dese twe pont hollants tsiairs of renten voirsz. van die gasthuijs meesteres
voirsz. wel voldaen ende al betaelt te wesen den lesten penninck mitten eersten. Alle dinc sonder arch
of liste. Ende wair dat saeck dat die gasthuis meesters voirsz. diet nu sijn off hier namaels worden,
sullen hier enich ghebreck in vonden dat dese voirsz. renten niet guet ghenoech en waren, dair voir zet
Dijn Jansz. tot een onderpant alle zijn gueden die hij nu ter tijt heeft off hier naemaels vercrigen mach
voir hem ende sinen erven. Ende des heeft ghelooft Willem Enghelsz. weder omme dijt voirsz. lant dair
dese voirsz. renten up staen niet te ontghronden noch te vervreemden dan bij consent van Dijn Jansz.
voirsz. Hier hebben bij, an ende over gheweest als tugen Wollebrant Claesz., Outzier Jansz. Ende
alsoe ic Willem Enghelsz. ende Dijn Jansz. voirsz. nu ter tijt ende elcx bijsonder gheen zeghelen
ghebruijcken, soe hebben wij mit ghesamender hant ghebeden Jacop Dircksz. scout voirsz. dat hij
desen brieve over ons bezeghelen wilde. Ende ic Jacob Dircksz. scout voirsz. doer bede van Willem
Enghelsz., Dijn Jansz. voirsz. ende in presentie der tugen voirsz., soe heb ic mijn zegel hier beneden
an ghehangen. Int jair ons heren duijsent vijfhondert ende vijftien opten achten dach in februario.
Nr. 45 folio 40 d.d. 21-10-1481.
Ic IJsbrant Dircksz. scout van Valkenburch ende van Catwijck doe condt ende kenlic allen personen
gheestelicken ende wairlicken die desen brief sellen sien of horen lesen dat voir mij quam Dirc Jacobsz.
ende gheliede voir him ende sinen nacomelingen ghebreect sijnre dat dat hij vercoft heeft Jutte Jan
Jansz. weedwie ende hare nacomelingen een pont tsiaers ewich durende vijftien stuvers voir dat pont
hollants comans paijment. Staende up een stuck lants ghelegen inden ambocht van Catwijck opten Rijn
bij den Lagenwech daer dat hec pleech te staen ende is gheheten Coorngens camp. Ende belegen
heeft dat zuijtoest eijnde den Lagenwech voirsz., die zuijtwestzijde Pieter Dammasz. erfnaemen, Jan
Aertsz. erfnamen, Ghijsbrecht Jansz. ende Arnt Jansz., an dat noortwest eijnde Sijmon Dirc Jan
Coddesz. dochter ende an die noortwestzijde Sijmon voirscr. Van welcken coop voirsz. gheliede Dirc



Jacobsz. voirsz. van Jutten voirsz. wel voldaen ende betaelt te wesen den laetsten penninc metten
eersten. Ende dit voirsz. pont sel verschijnen ende selmen betalen alle jairs tot Voirscoten ende
Valkenburger marcten alsmen alle landtrenten betaelt. Alle dinck sonder arch ende list ende nieuwe
vonden wtgheseit die desen brief hinderen of scaden mogen. Hier hebben bij ende over gheweest als
tugen Ewout Pietersz. van Boomgaert ende Ghije Dircxsz. Omdat dit voirsz. wair is ende van wairden
bliven sel tot ewichgen dagen, so hebbe ic Dirc Jacobsz. voirsz. ghebeden 1Jsbrant Dircksz. scout
voirscr. dat hij desen brief over mij bezeghelen wil. Ende ic 1Jsbrant Dircksz. scout voirsz. om bede
willen Dirck Jacobsz. voirsz. hebbe minen zegel hier beneden aen desen brief ghehangen. In kennissen
ende tuge der wairheit. Int jair ons heren doemen screef dusent vierhondert ende een ende tachtich op
ten een ende twintichten dach van die maent diemen october hiet.
Nr. 46 folio 44 d.d. zaterdag na Valentijnsdag 1481.

Sassenem.
Wij Pieter van der Buchorst scout inden ambocht van Zassenem doe condt allen luden dat voir mi quam
Agnies Wolfert Jansz. wedewij mit haren bestorven voecht Pieter Jan Wolfert soon ende gheliede
vercoft te hebben mit hair voechts hant den gasthuis meesters binnen der stede van Leijden van sinte
Lijsbetten gasthuis die nu ter tijt sijn of naemael wesen sullen een stucke lants ghelegen inden ambocht
van Zassenem ende is ghehieten die Pairde camp. Ende heeft belent up dat oestende die susteren te
Poel ende heeft noch belent Claes Garbrantsz. an die noirtsijde ende heeft noch belent an die zuijtsijde
Dirc van Bus ende heeft noch belent den abt van Egmondt ende die papelicke proeven van Zassenem
ant westende. Ende ic Agnies voirscr. gelove mit mijn voecht hant Pieter Jan Wolfert soen van (W)int
dit voirscreven lant den gasthuis meesters voirscr. te vrien ende te waren sonder enighe commer dan
upstaende binnen den ban dairt ghelegen is. Ende of hier enich ghebrec in viel dat god verhoeden wil,
soe is hier wairboirch voir geworden Dirc Ket woenende tot Koudekerck. Ende ic Agnies Wolferts
weduwij voirscr. bekenne mij mit mijns voecht hant Pieter Jan Wolfertsz. vande voirscr. gasthuis
meesters wel vernucht ende betaelt te wesen den lesten penninc mitten eersten. Hier hebben an ende
over gheweest als tuge Bertout Claesz. ende Pieter Dircksz. In kennisse detr wairheit soe heb ic Pieter
van der Bouchorst scout voirscr. desen brief bezegelt mit minen zegel hier beneden an desen brief
ghehangen ende ter bede vande twie tugen. Int jair ons heren duijsent vierhondert een ende tachtich
des saterdaechs na Sinte Valentijns dach.
Nr. 47 folio 46 d.d. 06-11-1507.

Voirhout.
Wij Dirc van Werve ende Jan Kerstantsz. scepenen in Leiden oirkonden dat voir ons quam meester
Louwerijs Dircxz. van Aust ende gheliede dat hij vercoft heeft die gasthuis meesters van Sinte
Elizabetten gasthuis als Rutghert Willemsz., Jan Dircksz. cuijper, Claes Lonensz. schoenmaker ende
Jan Jansz. Thaij ende diet naemaels wesen sullen totten voirscr. gasthuis behoef dese na bescreven
percelen van landen. Eerst drie morgen lants ghelegen inde ambocht van Voirhout ende heeft belegen
an dat oestende Elsgeester wech, an dat noortwestende Valcxweijde ende an die oestsijde die
heijlichge gheest tot Voirhout. Item vier hont lants gelegen inden ambocht voirsz. ende heeft belegen
an dat noortwesteijnde Elsgeester wech, an die zuijtwestsijde dat cloester van der Lee, an die
noortoestzijde tcapittel van Hogelande ende an dat zuijtoesteijnde meester Jan van Zeijst. Iltem noch
negen hont lants gelegen inden ambocht voirsz. ende heeft belegen an dat oesteijnde den heerwech,
an die zuijtwestzijde die kerc van Voirhout, an dat noortwesteijnde Jan Willemsz. ende an noortwest
sijde Ewout Willemsz. erffnamen. Ende meester Louwerijs voirsz. ende Willem Stoop Sijmonsz. loveden
mit ghesamender hant ende elcx voir al die gasthuis meesteren voirn. ende diet namaels wesen sullen
dese percelen van landen vrij te waren jair ende dach als recht is ende alsmen vri lant ende eijgen erve
sculdich te waren. Ende meester Louwerijs voirsz. lovede Willem Stoop voirn. hier of scadeloes te
houden. Voirt soe beliede hem meester Louwerijs voirn. van desen cope wel voldaen ende betaelt, den
lesten penninck mitten eersten. In oirconde desen brief bezegelt mit onsen zeghelen. Int jair ons heren
duijsent vijfhondert ende seven opten sesten dach in novembri.
Nr. 48 folio 48 d.d. 30-01-1456.

Wermonde.
Kanttekening: Dit land is verkoft aen Henrick Cornelisz. van Alphen.

Wij Ghijsbrecht van Zwieten ende Jan Florisz. scepenen in Leiden oirconden dat voir ons quam
Ghijsbrecht Bartelmeesz. ende gheliede dat hij vercoft heeft die gasthuijs meesteren van Sinte
Lijsbetten gasthuis inden Camp in Onser Vrouwen prochie binnen Leiden alse Jan Claesz. ende Jan
Willemsz. totten voirsz. gasthuijs behoef die helft van anderhalf morgen lants luttel min of meer bijden
hoop sonder maet. Dair of die wederhelft toebehoirt den gasthuis voirsz. ghelegen inden ambocht van
Warmonde. Ende heeft belegen an die noirtoestzide Gerijt Woutersz., an dat oestende die mercken, an
die zuijtzide heer Dirck IJsbrant Vossensz. priester mit cappelrilant ende an twestende die Spriet. Ende
Ghijsbrecht voirsz. lovede die gasthuis meesters voirn. of diet naemaels wesen sullen totten voirsz.



gasthuis behoef dit voerscr. lant ende erve vri te waren jair ende dach alse recht is ende alsmen vri lant
ende eigen erve schuldich is te waren. Ende Ghijsbrecht voirsz. beliede hem hier of wel voldaen ende
betaelt, den lesten penninck mitten eersten. In oirconden desen brieve bezegelt mit onsen zegelen. Int
jair ons heren duisent vierhondert ses ende vijftich opten dertichten dach in januario.

Nr. 49 folio 48v. d.d. 30-01-1456.

Wij Ghijsbrecht van Zwieten ende Jan Heerman Florijsz. scepenen in Leijden oirkonden dat voir ons
guam Jan Claesz. ende gheliede dat hij vercoft heeft die gasthuis meesteren van Sinte Lijsbetten
gasthuis in den Camp in Onser Vrouwen prochie binnen Leiden alse Jan Claesz. ende Jan Willemsz.
totten voirscr. gasthuis behoef die helft van anderhalf morgen lants luttel min of meer bijden hoop sonder
maet. Dair of die weder helft toebehoirt den gasthuis voirsz., ghelegen inden ambocht van Warmonde.
Ende heeft belegen an die noortoestzide Gerijt Woutersz., an dat oostende die marck, an die zuijtsijde
heren Dirc IJsbrantsz. Vossen priester mit cappelrilant ende an westende die Spriet. Ende Jan voirsz.
lovede die gasthuis meesteren voirn. of diet naemaels wesen sullen totten voirsz. gasthuis behoef dit
voirsz. lant ende erve vri te waren jair ende dach alse recht is ende alsmen vri lant ende eijgen erve
sculdich is te waren. Ende Jan voirsz. beliede hem hier of wel voldaen ende betaelt, den lesten penninck
mitten eersten. In oirkonde desen brieve bezegelt mit onsen zegelen. Int jair ons heren duijsent
vierhondert ses ende vijftich opten dertichten dach in januario.

Nr. 50 folio 49 d.d. 24-05-1463.

Wij broeder Willem Reijnersz. prior, broeder Jan Claisz. subprior, broeder Pieter Jansz. procurator ende
ghemeen convent broederen des cloesters ende convents van Sinte Bairnairts oirde tot Wermonde
doen condt allen luden dat wij vercoft hebben die gasthuijs meesteren van Sinte Lijsbetten gasthuis
staende binnen Leijden in Onser Liever Vrouwen camp als Jan Willemsz., Dirc Florijs Mommensz. ende
Gherijt Bolse tot des voirsz. gasthuis behoef een campe lants van derdalf morgen lants luttel min of
meer bij den hoop sonder maet gelegen in den ambocht van Wermonde. Ende heeft belegen an die
noirtoestzide ende an die zuitoestzijde een water gehieten tZweilant, an die zuijtwestzijde die papelicke
proven ende an die noirtwestzijde Willem Willemsz. ende Doe Nannincksz. Ende wij prior, subprior,
procurator ende ghemene broederen des cloesters ende convents van Sinte Barnaerts oirde tot
Wermonde voirsz. gheloven voir ons ende voir onse naecomelingen den gasthuis meesteren voirsz. of
diet namaels wesen sullen tot des voirsz. gasthuijs behoif dese voirscr. derdalfs morgen lants te waren
jair ende dach alse recht is ende alle commer of te doen die dair nu ter tijt up staet sonder derdalfven
scellinge goets tsiairs die dat cloester van Reinsburch dair up heeft. Ende hier of belien wij ons vanden
voirsz. gasthuijs meesteren wel voldaen ende betaelt, den lesten penninck mitten eersten. In kennisse
der wairheit soe hebben wij desen brieve bezegelt mit ons ghemeen convents segele hier an
ghehangen. Int jair ons heren dusent vierhondert drie ende tsestich upten vierentwintichten dach in
meije.

Nr. 51 folio 49v. d.d. zaterdag na St. Pieter en Pouwels 1396.

Wij Sijmon Bort ende Dirc van der Specken scepenen in Leijden oirkonden dat voir ons quam Peter
Florijs Claes soen ende gheliede dat hij vercoft heeft Willem Foijtkijn viertien hont lants ghelegen inden
ambocht van Warmond om tnegentich pont hollants paijments ende waer des lants meer dat en soude
Willem met ghelde, maer wair des mijn dat soude Pieter weder verrechten Willaem voirscr. na den
beloep van den coop. Dit lant is ghelegen upten Zijl mitten suutoostende up dat ander ende heeftet
belegen Jacob Ghijsbrechtsz. mitten Seven Maede die hij hout vander joufrou van Naeltwijc te lien, up
die noortoestzijde Screvelants Tacken. Ende up die zuutwestside Muzevaers camp. Ende van de
voirscr. landen liede Pieter voirsz. him volcomelicken wel betaelt, den lesten penninck mitten eersten.
Voert ghelove den Pieter voirn. Ghijsbrecht Floris Claesz. sijn broeder ende Jacop Huges Papen soens
soen sijn swager mit gesamender hant ende elc voir al Willem Foijtken voirscr. dit voirsz. lant te waren
tot ewigen daghen alsmen een vri eigen volboden erve sculdich is te waren. Ende Pieter voirn. lovede
Ghijsbrecht ende Jacop beijde voirscr. hier of scadeloes te houden. In oirkonde desen brieve bezegelt
mit onsen zegelen. Int jair ons heren dusent driehondert ses ende tnegentich tsaterdagh na Sinte Pieter
ende Sinte Pouwels.

Nr. 52 folio 50 d.d. vrijdag binnen de Pinkster week 1414.

Ic Willem Bort Dirc Poes zoon doe condt allen luden dat ic vercoft heb heer Gerijt Wit priester viertien
hont lants ghelegen upten Zijl inden ambocht van Warmond die mijn oem Willem Foijkijn dien god
ghenadich si, cofte tiegens Pieter Florijs Claesz. na inhout eens scepenen briefs die mijn oom voirsz.
dair of had ende den welken ic heer Gerijt voirn. overgegeven heb zo mij die van minen oom voirsz.
anghecomen was. Ende van desen lande so ghelic ic mij voldaen ende betaelt, den lesten penninc
mitten eersten. Voirt soe gelove ic dit lant voirsz. heer Gerijt voirnoemt te vrien ende te waren tot ewigen
dagen alsmen een vrij eigen lant is sculdich te waren ende allen commer of te doen die up dit voirsz.
lant wesen mach tot desen daghe toe. In kennisse der wairheit so heb ic Willem Bort desen brief
bezegelt mit mijnen zegel. Ende om meerre zekerhede zoe heb ic oec mede ghebeden Vranc Dircks



Poes zoon minen broeder dat hij desen brief mit mij bezegelen wil. Ende ic Vranc Dirck Poesz. om bede
wille Willems Borts mijns broeders so heb ic desen brief mit him bezegelt mit minen zegel. Int jair ons
heren dusent vier hondert ende viertien upten vridach binnen der Pinxter weke.
Nr. 53 folio 50v. d.d. 15-02-1442.
Wij Lou van der Goude ende Dick van Zijl scepenen in Leijden oirkonden dat voir gherechte quamen
Wouter Woutersz. ende Wermbout Kerstantsz. als testamentoirs van heere Gerijt die Wit priester ende
gaven over den gasthuis meesters van Sinte Elizabetten gasthuis tot Leiden in Onser Vrouwen prochie
tot desen gasthuis behoef enen scepenen brieff ende enen brief bezegelt mit Willem Bort Dirc Poes
zegel dair desen brief doirsteken is mit recht ende mit vonnisse alse recht is. Ende scepenen wijsden
die gasthuis meesteren voirsz. tot des gasthuis behoef mede te winnen ende te verliesen in allen schijn
oft die testamentoirs voirsz. selve waren. In oirkonden desen brief bezegelt mit onsen zegelen. Int jair
ons heren duijsent vier hondert twie (ende twie) ende veertich upten vijftienden dach in februario.
Nr. 54 folio 53 d.d. 07-02-1505.

Reinsburch.
Ic Jacob van der Goude scout inden ambocht van Reijnsburch doe condt allen luden dat voir mij
guamen Cornelis Pietersz. ende Willem Bouwensz. ghesamender hant onghesceiden ende ghelieden
dat sij vercoft hebben die gasthuis meesteres van Sinte Lijsbetten gasthuis binnen Leiden als Cornelis
Dircxz., Rutghert Willemsz. ende Claes Gherijtsz. smit achtalf hont lants ghelegen inde ambocht van
Reinsburch. Ende heeft belegen an die noirtsijde die heerwech, an die oestzide Heinrijc van Zantvoert,
andt westende die abdisse van Reinsburch, an die zuutzide Willem van Lewen. Ende in dese voirscr.
belende so leijt een acker teellants, welcken acker ghedolven is van die achtalf hont lants voirsz. mit
een sloet. Ende Cornelis Pietersz. ende Willem Bouwensz. voirn. gheloefden den gasthuis meesters
voirsz. van hem ende voir haren nacomelingen ende een voir al dat voirsz. lant vri te waren jair ende
dach als rechtis ende alsmen vri eijgen erve ende lant sculdich is te vrien ende te waren inden ambocht
voirsz. sonder enen groten hofstade ghelts die die abdisse van Reinsburch dair jairlix up heeft. Ende
hier van desen coop voirsz. ghelieden hem Cornelis Pietersz. ende Willem Bouwensz. voirn. wel
voldaen ende betaelt te wesen den lesten penninck mitten eersten. In kennisse der (woord vergeten)
so hebben hier bij, an ende over gheweest als (als) tuijgen Jan Pietersz. ende Pieter Sijmonsz. ghebuer
luijden inden selven ambocht voirsz. Ende indien dat wij op dese tijt selver gheen zegel en ghebruicken,
soe hebben wij ghebeden den eerbaren wijsen man Jacob van der Goude scout voirsz. desen brief
over ons te bezeghelen als over hem selven, twelc ic Jacob scout voirsz. ghedaen hebbe om bede
ende begeert van Cornelis ende Willem voirn. Ende hebbe mijn zegel in tegenwoirdicheit der tugen hier
beneden an ghehangen. Opten sevenden dach in februario anno vijftienhondert ende vijf.
Nr. 55 folio 53v. d.d. 30-10-1454.
Ic Dirc Hugensz. doe condt allen luden da tic vercoft hebben Willem van Lewen enen gouden
engelschen nobel vijftalven engelschen wegende tsiaers of alsoe veel voirden nobel te betalen upten
dach der betalinge an anderen gelden als enen gouden engelschen nobel van vijftalfven engelschen
wegende doet of dairmen sulken nobel voir wisselen mach, erflicke renten. Te betalen alle jair tot
Paesschen dair den eersten dach van betalinge of verscinen sal tot Paeschen naestcomende, te
versien ende te verhalen up mijn huijs ende erfve dair ic nu ter tijt in woene, gelegen binnen Reinsburch,
streckende voir wt die Vliet tot after an die cloostermuer. Ende heeft belegen an die een zijde Aelbrecht
die smit ende an die ander sijde Jan Wouters zoon. Welcke nobel tsiaers erflicke renten wij (Dirc) Dirc
Hugensz. ende Jacob Dircxz. geloven mit ghesamender hant ende elcx voir al Willem van Lewen voirsz.
vri waren jair ende dach alse recht is ende alsmen vri renten sculdich is te waren. Ende dat up dit voirsz.
huis ende erve niet meer renten en staen dan twie scellingen goets gelts tsiaers drie penningen
moutgelt tsiairs tien scellingen goets gelts tsiairs dat dair mede cloester op heeft. Ende dese voirscr.
engelsche nobel tsiairs die Willem voirsz. dair up heeft. Ende wairt dat Willem van Lewen dit huis ende
erve niet guet ghenoech en wair dese voirsz. nobel tsiairs an te verhalen, soe sal Willem voirsz. voir
sijn erven ende nacomelingen dat verhalen an alle die gueden die wij Dirc ende Jacob voirsz. nu ter tijt
hebben of hier naemaels vercrigen mogen, roerende ende onroerende wair die ghelegen sijn of wair
men die bevinden mach. Ende des soe gheloven wij ons niet te verweren mit ghenen rechte tsij
gheestelic of wairlic, noch mit ghenen vonden diemen dair op deijncken, vinden of visieren mach die
ons of onsen erven ende nacomelingen te baten mochten comen. Ende Willem voirsz. ende sinen erven
te scaden. Des sijn voirwairden dat tot wat tijden dat ic Dirc voirscr. die voirnoemde Willem van Lewen
gene vijftien engelsche nobelen tstic wegende vijftalven engelsch of alssoe veel voir elken nobel als
voirscr. staet ende sulcke renten als dair of verschenen sullen wesen naden beloop vander tijt soe sel
die voirscr. nobel tsiairs dan of en te niet wesen. Ende ic Dirck voirsz. gelove Jacop mijn soon voirn.
hier of scadeloes te houden. Hier waren bij, an ende over als tuge Andries Dircxz. ende Coen Dircksz.
In kennisse der wairheijt ende om dat wij Dirc ende Jacob voirsz. selve gheen segelen en hebben, soe
hebben wij ghebeden Pieter van Bossch scout in Soeterwoude desen briefve over ons te bezegelen.



Ende ic Pieter van Bossch scout approbeerde dese voirscr. woirden; in Soeterwoude vergeten inde
seste regel van boven tellende, in den ambocht van Soeterwoude voirscr. in tegenwoirdichet der tugen
voirn. desen brieve over hem beijden bezegelt mit mijnen zegel hier anghehangen. Upten dertichte
dach in octobri int jair ons heren duijsent vier hondert vier en vijftich.

Nr. 56 folio 54v. d.d. 20-08-1471.

Wij Dirc van Zijl Jansz. ende Joest van der Laen scepenen in Leijden oirconden dat wij mit Jan van
Swieten scout tot Leijden dair an ende over waren ten huse van Willem van Lewen dielach in sijn zieck
bedde bewaect met heijlichgen sacramente des heilichgen, altans wetende ende machtich sijnre sinnen
aldan dat Willem voirsz. over gaf die gasthuis meesteren van Sinte Lijsbetten gasthuis tot Leijden alse
Gerijt Boeijt, Gerijt Bolse ende Jan Gherijtsz. tot des voirsz. gasthuis behoef enen brief bezegelt mit
des scouten zegel van Soeterwoude dair dese brief doir steken is mit recht ende mit vonnisse als recht
is. Ende scepenen wijsden die gasthuijs meesteren voirsz. ende diet namaels wesen sullen tot des
voirsz. gasthuis behoef dair mede te winnen ende te verliesen. In alle scijn ofte Willen voirn. selve waer.
In oirkonde desen briefve bezegelt mit onsen zegelen. Int jair ond heren duijsent vierhondert een ende
tseventich upten twintichten dach in augusto.

